ޔައުމިއްޔާ

އިޤުތިޞާދީ ކޮމިޓީގެ 13 ވަނަ ބައްދަލުވުން. (27.04.2010)

ރިޔާސަތުން ވާހަކަދެއްކެވުން:

އާދެ، `. އަޅުގަނޑު މިއަދުގެ އިޤުތިޞާދީ ކޮމިޓީގެ ބައްދަލުވުން ފަށައިގެން މި އަންނަނީ ޢިއްޒަތްތެރި 7 މެންބަރުންނާ އެކީގައި. އާދެ، މިއަދު އަޅުގަނޑުމެން އޮތީ ކުރީ ދުވަހު ހަމަޖައްސާފައި އޮތް ގޮތުގެ މަތިން މިނިސްޓަރުންނަށް ސަރުކާރުގެ ފަރާތްތަކަށް ދަޢުވަތު އަރުވާފައި. ބްރޯޑް ކާސްޓިންގ ބިލާ ބެހޭ ގޮތުން މަޢުލޫމާތު ހޯދަން. އެ ގޮތުން ޓުއަރިޒަމް އެންޑް އާރޓްސް ކަލްޗަރގެ ފަރާތުން އެތާގެ ސްޓޭޓު މިނިސްޓަރ ވަޑައިގެން ދެއްވާނެ ކަމަށް ސިޓީފުޅުގައި އެބަ އޮތް. އެ ބޭފުޅާ އަށް ދަންނަވާލަ ދެއްވަންވީ ނޫންތޯ ވަޑައިގަންނަވަން. ޝުކުރިއްޔާ. (ވަގުތުކޮޅަކަށްފަހު) އާދެ، ޝުކުރިއްޔާ ޢިއްޒަތްތެރި މިނިސްޓަރު އަދި ސްޓޭޓު މިނިސްޓަރު. އަޅުގަނޑުމެން ދަންނަވާލި ބްރޯޑުކާސްޓު ކުރުމުގެ ބިލާ ބެހޭ ގޮތުން ސަރުކާރުގެ ދާއިރާ އިން އެއްވެސް ކަހަލަ ކޮމެންޓެއް މަނިކުފާނުގެ ދާއިރާ އިން ބޭނުންފުޅުވާ އޮތްތޯ. މިހެން މި ދެންނެވީ މި ބިލަކީ ސަރުކާރުން ހުށަހަޅުއްވާފައި އޮތް ބިލެއް ކަމަށް ވެސް އެބަ އެނގޭ. އެހެންނަމަވެސް ކޮމިޓީގައި ވާހަކަ ދައްކާލަން ބޭފުޅުން ބޭނުންފުޅު ވީ މިހާރު ގަވާއިދުގައި އޮންނަނީ، ކޮމިޓީން ނިންމާފައި އޮތް ހާލަތެއްގައި ސަރުކާރުގެ ފަރާތްތަކުން ލިޔުމަކުން މި ތި ބޭފުޅުންގެ ކޮމެންޓު ހޯދައިގެން މަސައްކަތް ކުރިއަށް ގެންދަން. އެ ކޮމަންޓްސްތަކަށް ވެސް ބަލައިގެން. ދެން، މި ބިލު ހުށަހަޅުއްވާފައި ވަނީ ސަރުކާރުން ކަމަށް ވިޔަސް ތި ދާއިރާ އިން މުޅިން ބޭނުންފުޅުވާ ހުރިހާ ކަންތައްތަކެއް ހިމެނިފައި ހުރިތޯ ނުވަތަ ނެތްތޯ ބެއްލެވުން ކަން ނޭނގެ ކޮމިޓީގެ މެންބަރުންގެ ބޭނުންފުޅަކީ. އެހެންވީމާ، މަނިކުފާނު އެ ގޮތުން ވިދާޅުވެ ދެއްވަން އޮތް ޕޮއިންޓެއް އޮތިއްޔާ ފާހަގަކޮށްލަ ދެއްވާފައި…. ދެން ހަމަ ލިޔުމަކުން އަޅުގަނޑުމެންނަށް ފޮނުއްވާލަ ދެއްވައިފިއްޔާ ވަރަށް ޝުކުރުވެރިވާނެ ވާހަކަ ދަންނަވަން. ދެން، އޭގެއިތުރަށް މި ކޮމިޓީގެ ތިއްބެވި މި ޢިއްޒަތްތެރި މެންބަރުންގެ ތެރެއިން އެއްވެސް ބޭފުޅަކު އިތުރު ސުވާލެއް ދަންނަވާލަން ބޭނުން ވެއްޖިއްޔާ އެ ސުވާލަކަށް ޖަވާބު ދެއްވީމަ، އަޅުގަނޑުމެންގެ މައްސަލަ ނިމުނީ ކަމަށް ދަންނަވާލާނަން. އާދެ، ޝުކުރިއްޔާ. އެ ގޮތުން އަޅުގަނޑު ޢިއްޒަތްތެރި މިނިސްޓަރަށް ފުރުޞަތު އަރުވާނަން. އެ ބިލު ކޮޕީ އެއް ލިބިވަޑައިގެންފައި އޮންނާނެ ކަމަށް އަޅުގަނޑު ހީކުރަން. 
މިނިސްޓަރ އޮފް ޓުއަރިޒަމް، އާރޓްސް އެންޑު ކަލްޗަރ ޑރ. އަޙްމަދު ޢަލީ ސަވާދު ވާހަކަދެއްކެވުން:

ޝުކުރިއްޔާ. އަޅުގަނޑުމެން މި ބިލާ ގުޅޭ ގޮތުން ހަތަރު ވަރަކަށް ފަސް ވަރަކަށް ނުކުތާ އެބަ އޮތް އިތުރުކޮށްލަން މިއަށް ގެނައުމަށް ބިލު ބަލައިލާފައި މި އެންމެ ރަނގަޅު ގޮތަށް މިކަން ގެންދެއްވުމުގެ ގޮތުން އަޅުގަނޑު ފާހަގަކުރެވޭ ހަތަރު ފަސް މާއްދާ އެއް މިހާރު ހިމެނިފައި އިން ޑުރާފުޓުގައި ކުޑަ ބަދަލުތަކެއް ގެންނަށް އަަޅުގަނޑުމެން އެބަ އޮތް. އެހެންވީމާ،، އ ެގޮތުން އަޅުގަނޑު ދަންނަވަން 2 ވަނަ މާއްދާގައި މަގުސަދުތަކުގެ ތެރޭގައި އޮބްޖެކްޓިވްސް ތެރޭގައި. އޭގެ ރީ ބްރޯޑުކާސްޓިންގ ބައި ހިމެނިފައި ނެތީމާ، 2 ގެ (ރ) ގެ ގޮތުގައި ރީ ބްރޯޑުކާސްޓިންގ ކަންތައް ހިމެނުން. ދެން، 3 ވަނަ މާއްދާގެ (ހ) ގައި އަޅުގަނޑުމެން އަދި އިތުރު ކޮށްލަން ބޭނުންވަނީ މި ކޮމިޝަނަކީ ކޮމިޝަންގެ ނަމުގައި ސޫ ކުރެވޭނެ އަދި ކްލެއިމްސް ނެގޭނެ ފަރާތެއްގެ ގޮތުގައި ވުން. އެހެންވީމާ، 3 ވަނަ މާއްދާގެ (ހ) ގެ ގޮތުގައި އަޅުގަނޑުމެން އިޞްލާޙު ހުށަހަޅަން. ދެން 16 ވަނަ މާއްދާގެ (ށ) ގައި އަޅުގަނޑުމެން މި ހިމެނަނީ މި ބަޖެޓު ކޮމިޝަނުން މިނިސްޓްރީ އަށް ހުށަހަޅަން. ދެން، މިނިސްޓްރީން މަޖިލީހަށް އެ ބަޖެޓު ޓޭބަލް ކުރާ ގޮތަށް. ކޮމިޝަނުގެ ބަޖެޓް. ދެން، އަޅުގަނޑުމެން މި ހިމަނަނީ 19 ވަނަ މާއްދާގެ ކޮމިޝަންގެ ބާރުތަކުގެ ތެރޭގައި މި ކޮމިޝަނުން ޤާނޫނާ ގުޅޭ ގޮތުން ހުރި ކަންތައްތަކާ މެދު އިންވެސްޓިގޭޝަން ތަޙުޤީޤުގެ ކަމެއް ކުރަން ބޭނުންވަނީ ނަމަ އެ ތަޙުޤީޤެއް ކުރުމުގެ ބާރު ވެސް ކޮމިޝަން އަށް އޮތުން. ދެން، 48 ވަނަ މާއްދާ ގައި މި އަންނަ އައުމުގެ މުއްދަތެއް އެބަ އިދޭ. އިންޓްރިން ޕީރިއެޑެއް، ލީޑު ޓައިމެއް. އެ 6 މަސް ދުވަހެއް އެބަ އިނދޭ. އެ 3 މަސް ދުވަހަށް ހަދާލުން. އެއީ، އަޅުގަނޑު ދެކޭ ގޮތުގައި މިހާ އޮނިގަނޑު ތަކެއް ރޭވަމުން އަންނައިރު 6 މަސް ދުވަހުގެ މުއްދަތަކީ މިއީ ތަންކޮޅެއް ކުރިން އަޅުގަނޑުމެން ޑުރާފުޓު ވެސް ކުރެވިފައި އޮތް އެއްޗެއް. މި ޓައިމް ލައިންތަކަށް ބަލާއިރު މިހާރު މި ބްރޯޑް ކާސްޓިންގ މީޑިއާ ކައުންސިލެއް ވެސް ހެދިފައި ވަނީ. އެހެންވީމާ، މި ހެދިގެން އަންނައިރު އެކަތި އަނެއްކަޗަށް މާގިނަ ދުވަސްތަކެއް ވެއްޖިޔާމު އެންމެ އެދެވޭ ގޮތަކަށް ފަންކުޝަން ނުކޮށްފާނެތީ. 6 މަސް ދުވަސް 3 މަސް ދުވަހަށް ބަދަލުކުރުން. ދެން މި ޤާނޫނާ ތަޢާރުޟުވާ އެހެން ޤާނޫނެއް އޮންނަނީ ނަމަ މިއަށް ޕްރިސީޑެންޓު ދިނުން. ދެން، އެ ހިމަނާލުން އިތުރު މާއްދާ އެއްގެ ގޮތުގައި. ތަޢާރުޟު ވާ އެހެން ޤާނޫނެއް އޮތީ ނަމަ މި ޤާނޫނުގެ މާއްދާތަކަށް އިސްކަން ލިބުން. އޭގެ އެއް ސަބަބަކީ މީގެ ބްރޯޑުކާސްޓިންގ ދާއިރާ އާ ގުޅޭ ގޮތުން މި ޤައުމުގައި އޮންނަ އެންމެ އިސް ކޮމިޝަން މިއީ. އެހެންވީމާ، އެ ކޮމިޝަނާ ގުޅޭ ޤާނޫނެއް މި އުފެދެނީ. އެހެންވީމާ، މި ކޮމިޝަންގެ ޤާނޫނު އެއީ އެންމެ އިސް ޤާނޫނެއްގެ ގޮތުގައި ބެލެވެން ޖެހޭނެ ކަމަށް އަޅުގަނޑަށް ފެންނާތީވެ.
ރިޔާސަތުން ވާހަކަދެއްކެވުން:

އާދެ، އެ ގޮތަށް ފާހަގަކުރެވިފައި ހުރި އެއްވެސް ޤާނޫނެއް އެބަ އޮތްތޯ. 

މިނިސްޓަރ އޮފް ޓުއަރިޒަމް، އާރޓްސް އެންޑް ކަލްޗަރ ޑރ. ޢަލީ ސަވާދު ވާހަކަދެއްކެވުން:

މި ވަގުތަކު އަޅުގަނޑުމެންނަކަށް ފާހަގަ އެއް ނުކުރެވޭ. މަގުސަދަކީ މި ޤާނޫނަށް އެންމެ އިސްކަންދިނުން. އެއީ މި ޤައުމީ ފެންވަރަކަށް ބަލަނީ ނަމަ އެންމެ އިސް އޭޖެންސީ ކަމަށް ވާތީވެ.

ރިޔާސަތުން ވާހަކަދެއްކެވުން:

އާދެ، ޝުކުރިއްޔާ. ޢިއްޒަތްތެރި އެހެން އެއްވެސް، އެ ނިމުނީތޯ. ޢިއްޒަތްތެރި މިނިސްޓަރުގެ ފާހަގަކުރައްވާ ޕޮއިންޓުތައް. އާދެ، އެއީ 2 ވަނަ މާއްދާގައި ރީ ބްރޯޑުކާސްޓިންގ ކުރުމުގެ ގޮތުން ހިމަނާލަން ޖެހޭ މާއްދާއެއްގެ ބަޔަކާއި އެ (ރ) އަށް އިތުރު ކުރުން އެހެން ނޫންތޯ. 3 ވަނަ މާއްދާ އަށް ކޮމިޝަނަށް ބާރުދިނުން. އެއީ (ހ) އެއްގެ ގޮތުގައި އިތުރު ކުރާ ކުރެވޭ މާއްދާ އެއް. 16 ވަނަ މާއްދާ. ބަޖެޓު ހުށަހެޅުން މިނިސްޓްރީ މެދުވެރިކޮށްގެން ގެނައުން. 19 ވަނަ މާއްދާ އިންވެސްޓިގޭޓު ކުރުމުގެ ބާރު ކޮމިޝަނަށް ލިބޭނެ ގޮތް ހަމަޖައްސަވައި ދެއްވުން. 48 ވަނަ މާއްދާ.  6 މަސް ދުވަސް އޮތް ތަން 3 މަސް ދުވަހަށް ބަދަލު ކޮށްދެއްވުން. ދެން، އިތުރަށް ތަޢާރުޟުވާ އެއްވެސް ޤާނޫނެއް އޮވިިއްޖެއްޔާ މި ޤާނޫނަށް އިސްކަން ދޭނެ ގޮތަކަށް ކަންތައްތައް ކުރިއަށް ގެންދެވޭނެ ގޮތަކަށް ހަމަޖައްސަވައި ދިނުން ދެއްތޯ.  އާދެ، ޝުކުރިއްޔާ ޢިއްޒަތްތެރި މިނިސްޓަރ. 
މިނިސްޓަރ އޮފް ޓުއަރިޒަމް، އާރޓްސް އެންޑް ކަލްޗަރ ޑރ. އަޙްމަދު ޢަލީ ސަވާދު ވާހަކަދެއްކެވުން:

އާދެ، އަޅުގަނޑަށް ކުޑަ އެއްޗެއް މިސްވެފައި އޮތީމަ  20 ވަނަ މާއްދާގެ (ށ) ގެ ގޮތުގައި އަދި އިޞްލާޙެއް ހަމަ ހުށަހަޅަން. ކޮމިޝަނުގެ އަހަރީ ރިޕޯޓު ހުށަހަޅާއިރު މި ދާއިރާ އަށް އިޞްލާޙެއް ގެންނަން ކޮމިޝަނަށް ފެންނަނީ ނަމަ އެ ކަމެއް އެ އަހަރީ ރިޕޯޓުގައި ހާމަކޮށްދިނުން. ޝުކުރިއްޔާ.

ރިޔާސަތުން ވާހަކަދެއްކެވުން:

އާދެ، ޝުކުރިއްޔާ. އާދެ، 20 ވަނަ މާއްދާގެ (ށ) ގެ ގޮތުގައި އަހަރީ ރިޕޯޓު ހުށަހަޅުއްވާއިރު އިޞްލާޙެއް ބޭނުންފުޅުވާ ކަމަށް ވާނަމަ އެކަަން ފާހަގަ ކުރުން ދެއްތޯ. އާދެ، މި ޕޮއިންޓުތައް މިނިސްޓަރު މި ފާހަގަކުރެއްވީ. ދެން ސްޓޭޓު މިނިސްޓަރު އިތުރު އެއްޗެއް ވިދާޅުވާން އެބައޮތްތޯ. މަނިކުފާނު ސިޓީގައި ސްޓޭޓު މިނިސްޓަރުގެ ވާހަކަ ވެސް ފާހަގަ ކުރައްވާފައިވާތީވެ، އެ ފުރުޞަތު އަރުވާނަން. 

މިނިސްޓަރ އޮފް ސްޓޭޓް ފޯ ޓުއަރިޒަމް އާރޓްސް އެންޑް ކަލްޗަރ ޠައްޔިބު ޝަހީމް ވާހަކަދެއްކެވުން:

ނޫން. އަނެއް އިޞްލާޙެއް ނޫން. އެެހެންނަމަވެސް އަޅުގަނޑުމެން މިކަން ގެންދިޔަ ގޮތް ކުރުކޮށް ބުނެލަދިނުން އަޅުގަނޑަށް ހީވަނީ ކޮމިޓީ އަށް... 
ރިޔާސަތުން ވާހަކަދެއްކެވުން:

ވިދާޅުވެ ދެއްވާ.

މިނިސްޓަރ އޮފް ސްޓޭޓް ފޯ ޓުއަރިޒަމް އާރޓްސް އެންޑް ކަލްޗަރ ޠައްޔިބު ޝަހީމް ވާހަކަދެއްކެވުން:
މި ދެ ފަހަރެއްގެ މަތިން އަޅުގަނޑުމެން މި ޑުރާފުޓު. މި ޑުރާފްޓަކީ އަސްލު އާޓިކަލް ނައިންޓީނުން ޓޯބީ މެންޑާ ވަރަށް ގިނަ ބްރޯޑް ކާސްޓިންގ ރިލޭޓެޑު ބިލްސް ހުންނާނެ ޑުރާފްޓު ކުރެވިފައި. އެ ގޮތުން ރާއްޖެ އަށް އެ ބޭފުޅާ ވަޑައިގެން ދެ ފަހަރެއްގެ މަތިން ވަޑައިގެން މި މަޖިލިސްގެ މެންބަރުންނާ އޭރުގައި އޮތް މަޖިލިސް މެންބަރުންނަށް އަދި އެހެން އިންޑަސްޓްރީގެ ބޭފުޅުންނާ މަޝްވަރާ ކުރުމަށްފަހު ރާއްޖެ އާ ވެސް ކޮންމެވެސް ވަރަކަށް ބަދަލުތަކެއް ގެނެސްގެން ހަމަ އަޅުގަނޑުމެންނަށް ޑުރާފްޓުކޮށް ދިން ބިލެއް މިއީ. ދެން، މި ބިލު އެއަށްފަހު އަޅުގަނޑުމެން ތަރުޖަމާކޮށްފައި މި ދާއިރާގައި އިންޑަސްޓްރީގައި އުޅުއްވާ ބޭފުޅުންނާ އެކު ދެ ފަހަރެއްގެ މަތިން އަޅުގަނޑުމެން މަޝްވަރާ ކުރެވިފައި ގާތްގަނޑަކަށް ހަތަރު ފަސް ދުވަސް ވަންދެން ހަމަ ޖުމްލަ ގޮތެއްގައި މަޝްވަރާ ކުރެވިފައި އަދި އޭގެ ރިކޯޑިންނާ މިނިޓްސް ނެގިފައި، އެ ގެނައި ބަދަލުތަކެއް ގެނެެސްފައި ފޮނުވިފައިވާ ބިލެއް. ދެން އެނގިވަޑައި ގަންނަވާނެ އިންޑަސްޓްރީ އެއްގައި އުޅުއްވާ ބޭފުޅުން ބޭނުންވާނެ ހުރިހާ ކަމެއް ފަހަރުގައި ހިމެނިފައި ނުވެދާނެ. 99. އެހެންނަމަވެސް ގާތްގަނޑަކަށް %98 މި ބިލުގައި މި އޮތީ ހަމަ އިންޑަސްޓްރީގެ ބޭފުޅުން ވިދާޅުވި ގޮތަށް ގާތްގަނޑަކަށް އިނގޭތޯ. އެހެންވީމާ، ދެން، އޭގެތެރެއިން ހަމަ އެކެއް، ދެކަންތަކެއް ފަހަރެއްގައި ބަދަލު އެ ބޭފުޅުން އެންމެ ބޭނުންނުވާ ގޮތަށް ވެސް އޮވެދާނެ. އެހެންމަވެސް ޖުމްލަ ގޮތެއްގައި ވަރަށް ބޮޑަށް އެ ބޭފުޅުން ބޭނުންވި ގޮތަށް މީތި މި އޮތީ. އެހެންވީމާ، އަދި މިހާރު މި އޮތީ ދުނިޔޭގެ ބެސްޓު ޕްރެކްޓިސްގައި އެކިއެކި ޤައުމުތަކުގައި ބައެއް ޤައުމުތަކުގައި މިހާރު ވެސް ޕްރެކްޓިސް ކުރަމުންދާ ބިލެއް މިއީ. ޤާނޫނު އޮތް ގޮތުގައި މި ގޮތަށް ގެންދަވަނީ. މީގައި މިހަރަ ކަންތައްތަކާ އަދި އަޅުގަނޑަކަށް މީގެން އަނެއްހެން ނުފެނޭ މާކަ ގޯސްވާނެ ކަހަލަ ކަމެއް. މި ދެންނެވީ ނިޔަތް އަރައިރުންވާނެ ކަހަލަ ކަމެއް ވެސް. އެހެންވީމާ، މިއީ އަޅުގަނޑުމެން މިކަންތައް ގެންދިޔަ ގޮތަކީ ކުރުކޮށް އަޅުގަނޑު މި ދަންނަވާލީ. ދެން، އަޅުގަނޑުމެން ފޮނުވަން ލަސްވެފައި އޮތުމުގައި ދެން، އެއީ އެކަން މި ގާތްގަނޑަކަށް ދޮޅު އަހަރުވެއްޖެ އަޅުގަނޑުމެން މިކަމެއް މި ޑުރާފްޓު ކުރެވުނުތާ. އެހެންނަމަވެސް އެކިއެކި ސަބަބުތަކާ ހުރެ މީތި މަޖިލިސް އާ ހަމައަށް އައުން ލަސްވެފައި ވަނީ. ދެން، އޭގައި އަޅުގަނޑުމެން މަޢާފަށް އެދެން. އެހެންނަމަވެސް، އަޅުގަނޑުމެން ބޭނުންވީ ވީހާ ވެސް އަވަހަކަށް މިފަދަ ކޮމިޝަނެއް އުފައްދާ ސަރުކާރުން ބްރޯޑުކާސްޓު ކުރުން ރެގިއުލޭޓުކުރުން ދޫކޮށްލުން އިނގޭތޯ. ޝުކުރިއްޔާ.
ރިޔާސަތުން ވާހަކަދެއްކެވުން:

އާދެ، މިއީ އެއްގޮތަކަށް ވެސް މަޢާފަށް އެދިވަޑައި ގަންނަވަންޖެހޭ ކަހަލަ ކަމެއް ނޫން. އެހެން މި ދަންނަވާލީ މި ޤާނޫނު ހެދުމަކީ ހުސްއެކަނި ސަރުކާރަށް އޮތް ކަމެއް ވެސް ނޫން. އޭގައި ބޮޑު ރެސްބޮންސިބިލިޓީ މި ވަނީ މަޖިލީހަށް މި ޤާނޫނު އަސާސީގައި ދީފައި. އެހެންނަމަވެސް ސެކްޓަރުތަކުން މަސައްކަތް ކުރައްވާ ފަރާތްޕުޅުތަކުން މަސައްކަތް ކުރުމަކީ ހަމަ އެދެވިގެންވާ ކަމެއް. ދެން، ތި ބޭފުޅުން ތި ކުރެއްވި ކޮމްޕްރިހެންސިވު މަސައްކަތްތަކަށް އަޅުގަނޑުމެން ވަރަށް އިޚުލާސްތެރިކަމާ އެކު ޝުކުރު ދަންނަވާލަން. ހަމައެއާއެކީގައި އަޅުގަނޑު އިބްރާހީމް މުޙައްމަދު ސާލީޙަށް ފުރުޞަތު އަރުވާނަން. 

ހިންނަވަރު ދާއިރާގެ ޢިއްޒަތްތެރި މެންބަރު އިބްރާހީމް މުޙައްމަދު ޞާލިޙު ވާހަކަދެއްކެވުން:

އާދެ، ވަރަށް ބޮޑަށް ޝުކުރިއްޔާ އިނގޭތޯ. އަޅުގަނޑުމެން ކުރީގެ މަޖިލީހުގައި ވެސް ވަރަށް ބޮޑަށް ބަލާފައި އޮތް ބިލެއް އިނގޭތޯ. ބަލާ މިއަށް ބޭނުންވާ އިޞްލާޙުތަކެއް ވެސް އަޅުގަނޑުމެން ކޮމިޓީގައި ހުށަހެޅިން. އެހެންނަމަވެސް އަޅުގަނޑަށް ހީވަނީ މިހާރު ބިލު ވެސް މި އޮތީ އަނެއްކާ ވެސް ކުރީގެ ބިލު ހެން. ދެންމެ އެއްކޮޅުން އަނެއްކޮޅަށް ބަލައިލި އިރުގައި މާ ބޮޑެތި ބަދަލުތަކެއް އައިސްފަ ހުރި ތަނެއް ނުފެނޭ. އާދެ، މިގޮތުން އަޅުގަނޑު ފާހަގަކޮށްލާނަން 26 ވަނަ މާއްދާ އިނގޭތޯ. ލައިސަންސް ދޫކުރެވިފައިވާ ފަރާތްތަކުގެ ޝަރުޠު. މީގައި މި އަންނަނީ ސައްތަ އިން ސައްތަ ދިވެހި ހިއްސާދާރުން ހިމެނޭ ކުންފުންޏަކަށް ވާންޖެހޭނެ ކަމަށް. ދެން، އަޅުގަނޑުމެން އޭރުގައި ވެސް ހިތަށް އެރި އެއީ ކީއްވެގެން ބާވައޭ ސަރުކާރުން އެ ގޮތަށް އެ ނިންމާފައި. ބޭރުގެ އެއްވެސް ފަރާތަކަށް ރާއްޖޭގައި ބްރޯޑުކާސްޓް ކުރާ ކުންފުންޏެއްގެ ހިއްސާ އެއް ނުވިއްކެނީ ބާވައޭ ނޫނިއްޔާ ބޭރު ފަރާތަކާ އެކީ ގުޅިގެން އެއްވެސް ކަމެއް ނުކުރެވޭ ގޮތަށް މި އޮތީ ކީއްވެގެން ބާވައޭ. ދެން، ހަމަ އެ ގޮތަށް އޭގެ 26 ވަނަ މާއްދާގެ (ރ) ގައި އެބަ އޮވޭ ނޫހެއްގައި ނުވަތަ މަޖައްލާގެ މަސްއޫލުވެރިއެއް ކަމުގައި ހިމެނޭ މީހެއްގެ ނުވަތަ ކުންފުންޏެއްގެ ވިހި އިންސައްތަ އަށް ވުރެ މަތީ ހިއްސާ ހިމެނޭ ކުންފުންޏެއް ކަމުގައި ނުވުން. މިހެން އޮތް މާއްދާ އެއް އެބަ އޮވޭ. އަޅުގަނޑުގެ ފައިލްތެރޭގައި އޮތް އެތި އަޅުގަނޑު ބަލަމުން މި ގެންދަނީ. 
މިނިސްޓަރ އޮފް ޓުއަރިޒަމް، އާރޓްސް އެންޑް ކަލްޗަރ ޑރ. އަޙްމަދު ޢަލީ ސަވާދު ވާހަކަދެއްކެވުން:

އަޅުގަނޑުމެންނަށް މަޖިލީހުން ފޮނުވާފައި އޮތީ ހަމަ އަޅުގަނޑުމެން މިއަދު އިޞްލާޙުތަކަށް ހުށަހަޅާފައި އޮތް ބިލެއް. އެއަކު ނީންނާނެ 26 ވަނަ މާއްދާއޭ ކިޔާފަ އެއް...

ރިޔާސަތުން ވާހަކަދެއްކެވުން:

އާދެ، އަޅުގަނޑަށް ހީވަނީ އިބޫ އަށް ތި ލިބިވަޑައިގެންފައި އޮތީ ފަހަރެއްގައި ދޭއްޗެއް ދެ ފަހަރަކަށް އައިސްފައި އޮތީމަ، އޮޅިވަޑައިގަތުމުގެ ތެރޭގައި އޮވެދާނެ. އެހެންވީމާ، އިދާރީ ބޭފުޅުން އެކަން ސާފުކޮށްލަން ދެއްވުން އެދެން އިނގޭތޯ. އަދި...

ކެލާ ދާއިރާގެ މެންބަރު ޢަބްދުﷲ މަޢުޞޫމް ވާހަކަދެއްކެވުން:

އަޅުގަނޑަށް ހީވަނީ އަޅުގަނޑުމެންނަށް ކޮޕީ ލިބިފައި މި އޮތީ މިހާރު އަޅުގަނޑުމެން ބަހުސް ކުރި ބިލެއް ނޫން ހެން. އެހެން ވާރޝަންނެއް ކަމަށް ލަފާ ކުރެވެނީ... ބައެއް ޕޮއިންޓްސް އަޅުގަނޑަށް ނުފެނިގެން މ ިހޯދަނީ އެހެންވެގެން.
ހިންނަވަރު ދާއިރާގެ ޢިއްޒަތްތެރި މެންބަރު އިބްރާހީމް މުޙައްމަދު ޞާލިޙު ވާހަކަދެއްކެވުން:

އެއީ މިހެން މި ދެންނެވީ ދެން ނެތް ކަމަށް ވަންޏާ މައްސަލަ އެއް ނެތް. މީގައި މި އޮންނަނީ، ނޫސްވެރިއަކަށް އެ ބްރޯޑްކާސްޓު ކުރާ ކުންފުންޏަކަށް %20 ޝެއަރ އެއް ނުކުރެވޭނެއޭ. ނޫނިއްޔަކާ އޭނަ ބައިވެރިވާ ކުންފުންޏަކުންވެސް އެ ބްރޯޑްކާސްޓު ކުރާ ކުންފުނީގެ ހިއްސާ އެއް ވެސް ނުގަނެވޭނެއޭ. ނޫސްވެރިކަމާއި ރޭޑިޔޯ އާއި ޓީވީ އާ މި ތިނެއްޗަކީ މިހާރަކު ވަކިކުރެވޭނެ އެއްޗިއްސެއް ނޫން. އޭގައި ވެސް ހަމަ އެއާއެއްކޮށް ކުރެވޭނެ ގޮތްތައް އޮންނަންޖެހޭނެ ކަމަށް އަޅުގަނޑަށް ފެނޭ އިނގޭތޯ. ދެން އޭގެއިތުރުން ބޭރުގެ ބަޔަކު ބޭރުގެ ބްރޯޑުކާސްޓިން ކޯޕަރޭޝަނަކުން ރާއްޖޭގައި ބްރޯޑްކާސްޓު ކުރަމުން އަައި ޓެލެކާސްޓު ކުރަން ބޭނުން ވެއްޖިއްޔާ އެ ފަރާތަކަށް ލައިސަންސް އަޅުގަނޑުމެން ދޫކުރާނަންތޯ. އެ މިސާލަކަށް ބޭރު ބަޔަކު އައިސް ރާއްޖޭގައި ސްޓޭޝަނެއް ހަދަަން ބޭނުންވީ. އެހެންތޯ، އަޅުގަނޑު އަތުގައި އޮތް އެތީގައި ހަމަ އެ އޮތީމަ ފާހަގަކުރެވެނީ.

ރިޔާސަތުން ވާހަކަދެއްކެވުން:

އާދެ ވަރަށް ބޮޑަށް ޝުކުރިއްޔާ އިނގޭތޯ ތިކަން ފާހަގަކޮށްލަދެއްވީތީ. އަޅުގަނޑުމެން ވެސް އަދި ބަލައިނުލެވި ކަންނޭނގެ މި އޮތީ. އެކަމަކު މަނިކުފާނު މިނިސްޓްރީ އަށް މި ކޮޅުން ފޮނުއްވައި ދެއްވާފައި އޮތީ ރަނގަޅު ކޮޕީތޯ.

މިނިސްޓަރ އޮފް ޓޫރިޒަމް، އާރޓްސް އެންޑު ކަލްޗަރ ޑރ. އަޙްމަދު ޢަލީ ސަވާދު ވާހަކަދެއްކެވުން:

އާދެ އަޅުގަނޑުމެންނަށް އޮތީ ހަމަ ރަނގަޅު ކޮޕީ. 

ރިޔާސަތުން ވާހަކަދެއްކެވުން:
އެހެންވެއްޖިއްޔާ އެ އަޅުގަނޑުމެންނަށް ސަރކިއުލޭޓު ކޮށްލަ ދެއްވަފާނަންތޯ އިދާރީ ބޭފުޅުން ބައްލަވާލައްވާފައި ހުރިހާ ބޭފުޅުންގެ މޭޒުކޮޅުމަތީގައި ހުރީ މިހާރު ޓްރޫ ކޮޕީތޯ. ހަމައަސްލު އަޅުގަނޑުމެންނަށް ލިބެންވާ ކޮޕީތޯ ބައްލަވާލެއްވީމަ އެކަން އެ ނިމުނީ. އެއާ ބެހޭ ގޮތުން އިތުރު ވާހަކަފުޅުތަކެއް ނުދެއްކެވުން އަޅުގަނޑު އެދެން. ދެން ޢިއްޒެތްތެރި އީވާ. މިނިސްޓަރު ވަޑައިގެން ތިއްބެވީމާ އެ ބޭފުޅުންނާ ކުރައްވަން އޮތް އަޅުގަނޑުމެން ދަންނަވާލަން އޮތް އެއްޗެއް ސާފު ކޮށްލަވާފައި އެ ބޭފުޅުން ނިންމާލާފައި އަޅުގަނޑުމެން މަސައްކަތައިގެން ކުރިއަށް ގެންދާ ގޮތަށް. މި ދެންނެވީ އެއްވެސް ޢިއްޒެތްތެރި މެންބަރަކު ބޭނުންފުޅިއްޔާ އެ ގޮތަށް އަޅުގަނޑު ފުރުޞަތު އަރުވާނަމޭ. ދެން އެ ބޭފުޅުންގެ ވަގުތު ސަލާމަތްކުރުމުގެ ގޮތުން. އާދެ ޑޮކްޓަރ މަޢުޞޫމް.

ކެލާ ދާއިރާގެ މެންބަރު ޢަބްދުﷲ މަޢުޞޫމް ވާހަކަދެއްކެވުން:

އާދެ އަޅުގަނޑު އެއް ސުވާލަކަށް ކޮށްލަން ބޭނުންވެފައި އޮތީ ވަކިން ކޮންޓެންޓު މެނޭޖުމަންޓު ކޮމިޓީ ހަދާ ވާހަކަ ބިލުގައި އެބަ އޮތް. އޭގެން ގައިޑުލައިނެއް ސެޓު ކުރާ ވާހަކަ އޮތީ. އެ ކަންތައް ޕްރެކްޓިކަލީ ކިހިނެއްތޯ އެ ކަންތައް ދާނީ. ދެން މީގައި އެބައޮތް ލޯކަލް ކޮންޓެންޓު ވެސް މިނިމަމް ހިފަހައްޓަންޖެހޭނެއޭ. އޭތި އަނެއްހެން ކިހިނެއްތޯ ކޮމިޓީގެ މަސައްކަތް ހިނގާނީ. ކޮންޓެންޓު މެނޭޖު ކުރާ ކޮމިޓީގެ މަސައްކަތް.

މިނިސްޓަރ އޮފް ސްޓޭޓް ފޯ ޓުއަރިޒަމް އާރޓްސް އެންޑު ކަލްޗަރ ޠައްޔިބު ޝަހީމް ވާހަކަދެއްކެވުން:

މީގައި ކޮންޓެންޓު މެނޭޖުކުރަން ވާހަކަ އެއް ސީދާ ނޯންނާނެ. އެހެންނަމަވެސް ބިލު ނުވަތަ ޤާނޫނަކަށް ވެގެން އައުމުން އެ ކޮމިޝަނުން ނިންމާނީ އެގެންދާނެ ގަވާއިދުތަކާ އެއްޗެހި. މީގައި ހަމައެކަނި ހުންނާނީ ޕަސެންޓޭޖުތަކެއް. ލޯކަލް ކޮންޓެންޓު ހިފަހައްޓަންޖެހޭ މިންވަރު. އެއީ ހަމައެކަނި ދެން އޭތި އަޅުގަނޑުމެންނަށް ވެސް ކުޑަކޮށް ޚިޔާލުތަފާތުވޭ ބޭބޭފުޅުންނަށް. މިސާލަކަށް ޕަސެންޓޭޖުގެ ލެވަލް. އެހެންވީމާ އެއީ ދެން ތި ބޭފުޅުންނަށް ތަންކޮޅެއް މަދުކޮށްލާ ނޫނީ މަތިކޮށްލާ ހެދިދާނެ. މިސާލަކަށް މިހާރު އޮތްވަރު ތަންކޮޅެއް މަތި ކަމަށް އަޅުގަނޑުމެންނަށް ވެސް ފެނޭ އިނގޭތޯ. ދެން އެކަމު ތި ވިދާޅުވި ސުވާލުގެ ޖަވާބަކީ ކޮންޓެންޓު ކޮމިޓީ އެއް ނޯންނާނެ މިއަކު އިނގޭތޯ. އެއީ ކުރީގައި އޮތް އެތި. 

މިނިސްޓަރ އޮފް ޓޫރިޒަމް، އާރޓްސް އެންޑު ކަލްޗަރ ޑރ. އަޙްމަދު ޢަލީ ސަވާދު ވާހަކަދެއްކެވުން:

އާދެ އޭގައި ވެސް އަދި ޑޮކްޓަރ މަޢުޞޫމް ފާހަގަކުރެއްވި ސުވާލުގައި އަޅުގަނޑުމެން އަދި އިތުރުކޮށްލަން އެދެނީ ކޮމިޝަނުގެ ކަންތައްތައް ގެންދާނެގޮތާ ގުޅޭ ގޮތުން. ކޮމިޝަނުން އޭގެ އިންޓަރނަލް ގައިޑްލައިންސްތަކާއި ރެގިއުލޭޝަންސްތަކާ ހެދުމުގެ ބާރު އަޅުގަނޑުމެން މި ޤާނޫނުގައި އޮންނާނެ ބިލުގައި ހިމަނާފަ. އެހެންވީމާ އެޕަސެންޓޭޖް މޮނިޓަރ ކުރާނީ ވެސް ޢަމަލީ ގޮތުން ކޮން އުސޫލުތަކެއްގެ މަތިންތޯ އެ ކަންތައްތައް ނިންމުމަށް ވެސް ކޮމިޝަނަށް ބާރު މި އޮންނަނީ. 

ގަލޮޅު އުތުރު ދާއިރާގެ މެންބަރު އީވާ ޢަބްދުﷲ ވާހަހަކަދެއްކެވުން:
ޝުކުރިއްޔާ ވަޒީރު ބޭފުޅުން ވަޑައިގެންނެވީތީ. އަޅުގަނޑު ހަމަ ފުޅާ ދެ ނުކުތާ އެއް ފާހަގަކޮށްލަންވެގެން. ޠައްޔިބު ވިދާޅުވެއްޖެ ވަރަށް ބޮޑަށް މަޝްވަރާކުރައްވައިފީމޭ އިންޑަސްޓްރީގެ ބޭފުޅުންނާ. އަޅުގަނޑު ހަމަ ސުވާލުކޮށްލަން ބޭނުންވީ ތި ވިދާޅުވާ ޚިލާފު އުފެދޭ ނުކުތާތައް ފާހަގަކޮށްލެވިދާނެތޯއޭ. އެއީ އަޅުގަނޑުމެން މާދަމާ އެ ބޭފުޅުންނާ ބައްދަލުކުރާނަން. ދެވަނަ ސުވާލަކަށް އަޅުގަނޑަށް އަޑު އިވޭގޮތުގައި ވެއްޖިއްޔާ މިހާރު އަޅުގަނޑުމެން ފާސްކޮށްފައި މިއޮތް މިހާރު ރެޓިފައި ކޮށްފައި އޮތް ބްރޯޑްކާސްޓިންގ ކޮމިޝަނުގެ ޤާނޫނު، އެއާއި މިއާ ތަޢާރުޟު ވާ ހިސާބެއް އޮންނާނެތޯއޭ. ޝުކުރިއްޔާ.

މިނިސްޓަރ އޮފް ސްޓޭޓް ފޯ ޓުއަރިޒަމް އާރޓްސް އެންޑު ކަލްޗަރ ޠައްޔިބު ޝަހީމް ވާހަކަދެއްކެވުން:

އެންމެ ބޮޑަށް ޚިޔާލުތަފާތު ވާނެ ކަމަށް އަޅުގަނޑަށް ފެންނަނީ އޭރުވެސް ވާހަކަ ދެކެވިފައި ވަނީ ކޮންމެވެސް ވަރަކަށް ދިވެހި ބްރޯޑުކާސްޓަރުންނަށް ހަމައެކަނި މިކަން ހަނިކޮށްލަދޭށޭ އެ ބޭފުޅުންގެ އެދުމަކީ. މާނައަކީ އިންޑަސްޓްރީގައި އުޅުއްވާ ބޭފުޅުންނަށް ފުރުޞަތު އޮންނަންވީ ހަމައެކަނި ދިވެހިންނަށޭ. ބޭރުގެ ބަޔަކަށް މިކަން އޮވެގެން ނުވާނޭ. އެއީ ހަމަ ޖުމްލަ ގޮތެއްގައި އެންމެ ބޮޑަށް އެ ބޭފުޅުން މި ދެންނެވީ ޚިޔާލު ތަފާތުވާ ކަމަކީ. ދެން އަނެއްހެން މެންބަރުން ޢައްޔަންކުރުމާ ކަންތަކުގައި އެ ބޭފުޅުންނަށް އެހާ ކޮންސަރނެއް ނުވޭ. އެއީ އަޅުގަނޑުމެން އަތުގައި އޮތް އިނގިރޭސި ޑްރާފްޓުގައި އޮންނަ ގޮތަށް އަޅުގަނޑުމެން އެ އޮތީ އޭތި ބާއްވާފައި. އެއީ 7 މެންބަރުން ކޮމިޝަނުގައި ތިއްބަވާއިރު އޭގެ ޑަބަލް އަދަދަކަށް ރައީސުލްޖުމްހޫރިއްޔާ ނަން ފޮނުއްވަން ޖެހެނީ މަޖިލީހަށް. އެހެންވީމާ އެ ކަމަކާ އެ ބޭފުޅުން އެހާ އެކަމަކު އަޅުގަނޑަށް ހީވަނީ މަޖިލިސް ތެރޭގައި އެ ޚިޔާލު ތަފާތުވި މައްސަލަ އެއް. އެހެންނަމަވެސް އެއީ ދެން ބޭރުގެ ޑްރާފްޓުގައި އޮތް ގޮތް. ތި ބޭފުޅުންނަށް އޭގެ ކޮޕީ އެއް ވެސް މިއަދު އަޅުގަނޑު ދީފާނަން. އެހެންވީމާ އޭގައި ރައިސުލްޖުމްހޫރިއްޔާ ނަންތައް ފޮނުއްވާއިރު މަޖިލީހަށް ފޮނުއްވަންޖެހޭ ޕްރޮސެސް އެއް ވެސް އޭގައި އެބަ އޮތް. އާދެ އެހެންވީމާ އ ބޭފުޅުންގެ ވަނަވަރުތަކާ އެއްކޮށް ފޮނުއްވީމަ މަޖިލިސްތެރެއިން 7 މެންބަރުންގެ ކޮމިޓީއެކޭ އަޅުގަނޑު ހަދާންވަނީ ނަންގަވާފައި އެ ބައްލަވާފައި އަދި އިތުރަށް ސުވާލުކުރައްވަން ޖެހިއްޖިއްޔާ ކުރައްވާފައި ދެން އޭގެތެރެއިން މަޖިލީހުން ނިންމަވާނީ 7 މެންބަރުން ވޯޓުލައިގެން. ނިންމެވީމަ ރައީސުލްޖުމްހޫރިއްޔާ މެންބަރުން ޢައްޔަންކުރައްވާނީ. އެއީ ދެން އަނެއްހެން އެހާ ބޮޑެތި ޚިޔާލުތަފާތުވުމެއް ނެތް އެ ނޫނިއްޔަކާ އިނގޭތޯ. އާދެ ތަޢާރުޟު ވާ ކަންތައްތަކުގައި، އަޅުގަނޑަށް އެންމެ ބޮޑަށް ފެންނަނީ ޙަޤީޤަތުގައި މި ބިލު އަޅުގަނޑަށް ހީވަނީ ވާންޖެހޭނީ ކުރިން ސަވާދު ވިދާޅުވިހެން މުޅި ބްރޯޑުކާސްޓަރެއްގެ އޮންނަ ބެލެނިވެރިޔާގެ ގޮތުގައި. އެއީ އެހެންނޫނީ މި ވާ އެއްޗަކީ މިސާލަކަށް ޓުއަރިޒަމް އިންޑަސްޓްރީގައި ހޮލިޑޭ އިން އަށް ވަކި ގަވާއިދެއް ރެގިއުލޭޓުކުރަން ހަދާފައި އެހެން ހުރިހާ ހޮޓާތަކަށް ސަރުކާރުގެ އެހެން ގަވާއިދެއް ހިންގުން ކަހަލަ ކަމަކަށް ވާނީ. ދެން އެހެންވީމާ ތި ބޭފުޅުންނަށް ބޮޑަށް އޭގައި ވިސްނަވާލުން ރަނގަޅުވާނެހެން އަޅުގަނޑަށް ފެންނަނީ. ދެން ކޮންމެ ގޮތެއް ވިޔަސް ދެ ބިލުގައި އުޅޭނެ އެހެންވީމާ ނިޔަތް އަރައިރުން ވާ ކަހަލަ ކަންތައްތަކެއް. އެހެންވީމާ މި ދެންނެވީ ޙަޤަޤަތުގައި ބްރޯޑުކާސްޓިން މި ވާންޖެހޭނީ އެންމެން ހަމަހަމަ އެއްޗެއްގެ ގޮތުގައި. އެންމެން އެއް އުސޫލަކުން ގެންދެވޭނެ ގޮތެއް. މިސާލަކަށް ޕަބްލިކު ބްރޯޑުކާސްޓަރެއްގެ ގޮތުގައި މިހާރު ތި ބޭފުޅުން ތި ނިންމެވީ ޓީ.ވީ.އެމް އާއި ވީ.އޯ.އެމް އިން ކޯޑު އޮފް ކޮންޑަކްޓާ ޚިލާފުވެއްޖިއްޔާ އެ ބޭފުޅުންގެ ބޯޑުން އެއަށް އަޅައިނުލައްވައިފިއްޔާ މިހާރު މި މަޖިލީހުގެ ކަންތައް އޮތް ގޮތުން މިސާލަކަށް ބޯޑުގައި ތިއްބަވާފާނެ ވަކި ބަޔަކަށް ނިސްބަތްވާ ބައެއް. އެ ބޭފުޅުން ބޭނުން ނުވެދާނެ އެއަށް ވަކި ގޮތަކަށް ނިންމަވަން. އެހެންވެއްޖިއްޔާ އެ ގޮތަކަށް ނިމިގެން ފަހަރެއްގައި ހިގައިދާނެ. މިދެން ހަމަ މިސާލެއް އިނގޭތޯ ދެން އެއްގޮތަކަށްވެސް އަނެއްހެން. އެހެންވީމާ، ދެން މ ިކޮމިޝަނުގެ ބާރެއް ފަހަރެއްގައި ނެތިދާނެހެން ހީވަނީ އެ ގޮތަށް ތި ބޭފުޅުން ނުވިސްނަވައިފިއްޔާ އެކަމަށް. ދެން ރަނގަޅު ގޮތެއް ކަމަށް އަަޅުގަނޑުމެންނަށް ފެންނަނީ އިނގޭތޯ. ދުނިޔޭގެ ގިނަ ތަންތާނގައި ވެސް ކަންތައް ކުރަނީ ކޮންމެ އެކައްޗެއް އެއީ އެންމެ އިސްކަމެއް ދޭ އެއްޗެއްގެ ގޮތުގައި އޮވެފައި ޕަބްލިކު ބްރޯޑްކާސްޓިން އެއްޗަކީ އޭގެ ދަށުން އޮންނަ އެއްޗެއްގެ ގޮތުގައި އޮތުން. ދެން އަޅުގަނޑުމެން މި ބިލު ޑްރާފްޓު ކުރިއިރު ޓޯބީ ވެސް އެޑްރާފްޓު ކުރެއްވި ބޭފުޅާ ވެސް ވިދާޅުވަނީ ޕަބްލިކު ބްރޯޑްކާސްޓިންގެ ވަކި ބިލެއްް އޮތުން ރަނގަޅޭ. ވަކި ގާނޫނެއް އޮތުން. އެހެންނަމަވެސް އެ އެއްޗަކީ ބެލެނިވެރިކަމުގެ ދަށުގައި އޮންނަންޖެހޭ އެއްޗެއްގެ ގޮތުގައި ބޭއްވުން ރަނގަޅިއްޔޭ. ދެން އަޅުގަނޑުމެން އޭރު ނަޝީދު އަޅުގަނޑުމެން ހުށަހެޅި އިރު ނަޝީދު އޭތި ހުށަހަޅުއްވާފައި އޮތީމާ އަޅުގަނޑުމެން އެބައި މި ބިލުން އުނިކޮށްފައި އެ އޮތީ އެ ކަމާ ގުޅުންހުރި ބައި. އެއީ އިނގޭތޯ. 

ކެލާ ދާއިރާގެ މެންބަރު ޢަބްދުﷲ މަޢުޞޫމް ވާހަކަދެއްކެވުން:

ޝުކުރިއްޔާ. އަޅުގަނޑު ދެ ސުވާލެއް. އެއް ސުވާލަކަށް މި އޮތީ ނޫންތޯ ޚާއްޞަ އިވެންޓުތައް ފްރީ ރައްޔިތުންނަށް ލިބިދޭންޖެހޭ ކަހަލަ ލިސްޓެއް ކޮމިޝަނުން ހުށަހަޅާ ވާހަކަ އިނގޭތޯ 39 ވަނަ މާއްދާގައި އޮންނަ ވާހަކަ އެއް އެއީ. ދިވެހިރައްޔިތުން ޝައުޤު ހުންނަ ކަހަލަ އިވެންޓުތައް ކޮމިޝަނުން ލިސްޓެއް ތައްޔާރުކޮށްލަންޖެހޭނޭ. ހިލޭ ޕްރޮވައިޑު ކޮށްދޭނެ ކަމަށް ކޮމިޝަނަށް ފެންނަ ލިސްޓެއް. ދެން އޭގެ (ށ) ގައި ބަޔާންކޮށްފައިވާ ޚާއްޞަ އިވެންޓުތައް އެސްކްލޫސިވުކޮށް ބްރޯޑުކާސްޓު ކުރުމުގެ ޙައްޤު އެއްވެސް ބްރޯޑުކާސްޓަރަކަށް ލިބޭނީ އެ ކަމަށްޓަކައި ކޮމިޝަނުން ދޫކުރާ ހުއްދަ ލިބިގެންނެވެ. މީތީގައި އަޅުގަނޑަށް ކިޔާލިއިރު ވިސްނިފައި އޮތީ މީތި ކަވަރު ކުރެއޭ އިންޓަރނޭޝަނަލް އިވެންޓްސް ވެސް ދިވެހި އިވެންޓްސް ވެސް. އެހެންވީމާ މީގައި ވާދަވެރިކަމުގެ މާޙައުލެއްގައި ކޮންކަހަލަ ގޮތްތަކެއްތޯ މީގެން ވާނީ. ދެން މިއާ ގުޅިލާފައި ކޮޕީ ރައިޓުގެ ވާހަކަ އޮންނާނެ 31 ވަނަ މާއްދާގައި އޮންނާނެ. ކޮޕީ ރައިޓުގެ ކަންތައް. އޭތި އަޅުގަނޑުމެންނަށް ފެންނަ ގޮތުގައި އަދިވެސް އެހާ ބޮޑަކަށް އިމްޕްލިމެންޓެއް ނުކުރެވޭ. އެހެންވީމާ މީތި އަޅުގަނޑުމެން ޤާނޫނުގައި ލިޔުމަށްފަހު އިމްޕްލިމެންޓު ކުރަން ވަރަށް މުހިއްމު ކަމަކަށް ވާނީ. އެކަންތައް ކިހިނެއްވެދާނެތޯ. 

މިނިސްޓަރ އޮފް ސްޓޭޓް ފޯ ޓުއަރިޒަމް އާރޓްސް އެންޑު ކަލްޗަރ ޠައްޔިބު ޝަހީމް ވާހަކަދެއްކެވުން:

އާދެ ސްޕެޝަލް އިންޓްރެސްޓް އިވެންޓްސް އެއީ ދުނިޔޭގެ ހުރިހާ ތާކު ވެސް ހުންނަ ނުވަތަ ފާހަގަކޮށްފައި އޮންނަ ކަންތައްތަކެއް އިނގޭތޯ. މިސާލަކަށް އިނގިރޭސިވިލާތުގައި ވެސް ބީ.ބީ.ސީ އަށް ލިބެންޖެހޭ އެއްޗެހިތަކެއް ހުރޭ ފާހަގަކޮށްފައި. ދެން ތި ވިދާޅުވިހެން އަންނާނެ ޚާއްޞަކޮށް ވިޔަފާރި އުސޫލުން މި އިންޑަސްޓްރީ ހިގަމުންދާއިރު އެކަން ކުރައްވާ ބޭފުޅުންނަށް ފަހަރެއްގައި އެހާ ހަޖަމުކުރައްވަން އެހާ ފަސޭހަ އެއް ނުވާނެ. އެއީ މިހެން މި ދަންނަވަނީ މިސާލަކަށް ނަންގަވަމާ ފަސޭހަވާނެ އީ.އެސް.ޕީ.އެން އިން ފުޓުބޯޅަ ނޫނިއްޔާ ކްރިކެޓު ކަހަލަ އެއްޗެއް. އެއީ އެ ބޭފުޅުން ވަރަށް ބޮޑު އަގުގައި ނަގާނެ އެއްޗެއް ޙަޤީޤަތަކީ. އެކަމަކު އެކަހަލަ ކަންތައްތައް ގައުމެއްގެ ރައްޔިތުންގެ ފައިދާއަކަށްޓަކައި މި ކޮމިޝަނުން ނިންމިދާނެ އޭގެ ކޮންމެވެސް މެޗުތަކެއް ނުވަތަ ގިނަ މެޗުތަކެއް ގިނަ ރައްޔިތުންނަށް ފެންނަ ގޮތެއް  ހެދުމަށް އިނގޭތޯ. އެހެންނަމަވެސް އޭގެ މާނައަކީ ހިލޭއެކޭ ނޫން. މީގައި އޮންނާނެ ކަނޑައެޅޭ ރަނގަޅު އުސޫލެއްގެ ދަށުން އެ ކަންކަން ކުރުމުގެ ފުރުޞަތު އޮންނަންވާނެ އެވެ. އޭގައި ވަކި ބޭރުގެ ޖަމުޢިއްޔާއެއްގެ ނަން ވެސް އޮންނާނެ. އޭ.ބީ.ޔޫ އޭޝިއަން ބްރޯޑުކާސްޓިންގ ޔޫނިއަން ހެން އަޅުގަނޑު ހަނދާންވަނީ. އެ ބޭފުޅުންގެ އަގުތައް ކަނޑައެޅިފައި ވާ ގޮތަށް ރިޢާޔަތްކޮށްފައި ލިބޭނެ ގޮތެއް އޮންނަންޖެހޭނެއޭ. ހަމައެކަނި އޭގެ މޮނޮޕޮލީ އޮތީ މިސާލަކަށް ވަކި ބައެއް. ދެން މި ވަގުތު ހަމަ ކޭބަލް ނެޓު، ކޮންމެހެން ނަމެއް ކިޔަންޖެހޭތީ ކީ އިނގޭތޯ. އެހެންވީމާ އެ ފަރާތުން ބޭނުންވީމާ އޭތި ހަމައެެކަނި ކޭބަލް ތެރެއިން އެ މީހުން ބޭނުންވާ އެތިން ދެއްކޭ ވަރަށް ގިނަ ރައްޔިތުންތަކެއް އޭގެން މަހުރޫމު ވާނެ. ދެން އެހެންވީމާ އެ ވިސްނުމުގައި މި އޮތީ. އެކަމަކު ހަމަ އޭގެ އަނެއްކޮޅު އެބަ އޮތް. ވިޔަފާރި އުސޫލުން އެކަން އޮންނަންޖެހޭނެއޭ. އެކަމަކު ބޭރު ދުނިޔޭގައި މި ކަންކަން ކުރަމުންދާ ގޮތް މިއީ. އޮސްޓްރޭލިޔާގައި ވެސް މިކަން ކުރަނީ މިހެން. ގައިމުވެސް އިނގިރޭސިވިލާތުގައި ވެސް މިކަން ކުރަނީ މިހެން. ހިލޭ އެއް ނޫން އެއީ. ކަނޑައެޅޭ އުސޫލެއްގެ ދަށުންނޭ ހަމަ ބިލުގައި އޮންނާނެ ވަރަށް ރަނގަޅަށް ލިޔެފައި. އެހެންވީމާ އޭގެ ޖަވާބު ދެވިއްޖެ ކަމަށް ހީކުރަން. ދެން ދެވަނަ ކަމެއްގެ ގޮތުގައި ކޮޕީ ރައިޓު ކަންތަކުގައި ތި ވިދާޅުވީ ކޮޕީ ރައިޓުގެ ކަންތަކުގައި އަޅުގަނޑު ވެސް ހަމަ ގަބޫލުކުރަން ރާއްޖޭގައި އެ ރެޖީމް ނެތީމާ ވަރަށް ބޮޑު ދައްޗެއް ދިމާވާނެ. އެހެންނަމަވެސް އޭގެ މާނައަކީ އަޅުގަނޑަށް ހީވަނީ ކަން ނުކުރުމަށް މަގުފަހިވާ ކަހަލަ ކަމެއް ކުރާނެ ކަމެއް ނެތް ހެން. މި ދެންނެވި ވާހަކަ އަކީ މީގައި އޮތް ގޮތުން މި ބުނަނީ އެ ބައެއްގެ ރައިޓު އޮތް އެެއްޗެއް އެބަޔަކު ދައްކަންޖެހޭނީ. ނިންމާއިރު ލިޔުމުން އަރުވަން ޖެހޭނެއޭ ތިމަންނަމެންނަށް މި ރައިޓު ލިބުނުކަމާ މި އެއްޗެހި އައި ގޮތް. އެހެންވީމާ އަޅުގަނޑުމެންނަށް އެކަން ފެށުމަށް ފުރުޞަތު ދެވެނީ މި. މި ދެންނެވީ ވަރަށް ބޮޑު ކަމެއް ތި ބޭފުޅުންނަށް ވެސް އެނގިވަޑައިގަންނަވާނެ ކޮޕީ ރައިޓާއި އެއާ ގުޅުންހުރި އެކިކަންކަން އިންޓެލެކްޗުއަލް ޕްރޮޕަޓީ އާ އެއްޗެހި. އެހެންވީމާ މިއަށް އެހީތެރިވެވިދާނޭ މިގޮތަށް ފަށައިގެން. އެހެންނަމަވެސް މި ކޮޕީ ރައިޓުގެ ޤާނޫނެއް ނެތޭ ކިޔާފައި އަޅުގަނޑުމެން އަދިވެސް ދޫކޮށްލައިގެން ތިބީމަ އެތައް ބައެއްގެ ޙައްޤުތަކެއް ނިގުޅައިލެވިގެން ދޭ. މިހާރުވެސް އެ މައްސަލަތައް އާދޭ. އެހެންނަމަވެސް އަޅުގަނޑުމެން ކުޑަކުޑަ ގައުމެއް ވީމާ ގިނަ ފަހަރަށް ގިނަ ބަޔަކު މައްސަލަ ނުޖައްސާ މި ތިބެނީ. އެނގިވަޑައިގަންނަވާނެ ކުރީގައި ވަރަށް މަޝްހޫރު އެއް ކަމެއް ޓީވީ މޯލްޑިވްސް އަށް ދިމާވި ކޮންމެވެސް ހިންދީ ފިލްމެއް ދައްކައިގެން. އެހެންނަމަވެސް މިހާރު ވެސް ހިންދީ ފިލްމު، ހިންދީ ލަވަ، އިނގިރޭސި ލަވަ އޭގެއިތުރަށް ދިވެހި ލަވަ ދިވެހިންގެ އަތުން ނުގަނެ އެބަ ފޮނުވާ ނުވަތަ އަޑުއިއްވާ. އެހެންވީމާ މީގައި މި ބުނަނީ އެ ބައެއްގެ ހުއްދަ ހޯދައިގެން ގެންނާށޭ. އެހެންނޫނިއްޔާ ނުގެންނާށޭ. ވަރަށް ބޮޑު ހޭދަ އެއް ކޮށްގެން ބަޔަކު ކުރާ މަސައްކަތަކަށް އަގެއް ނުދެވި ދޭ އިނގޭތޯ. 

މިނިސްޓަރ އޮފް ޓޫރިޒަމް، އާރޓްސް އެންޑު ކަލްޗަރ ޑރ. އަޙްމަދު ޢަލީ ސަވާދު ވާހަކަދެއްކެވުން:

އާދެ ޝުކުރިއްޔާ. ހަމަ ކޮޕީ ރައީޓާ ގުޅޭ ގޮތުން ޑޮކްޓަރ މަޢުޞޫމް ކުރެއްވި ސުވާލަށް އަދި އިތުރުކޮށްލަން އަޅުގަނޑު އިނގޭތޯ. މި ބިލުގެ ދަށުން މި ގެނެވެނީކީ އެއް ކޮޕީ ރައިޓު ޕްރޮޓެކްޝަނެއް ނޫން. ސެކެންޓިއަރ ޕްރޮޓެކްޝަނެއް މި ގެނެވެނީ އިނގޭތޯ.  އެހެންވީމާ ކޮޕީ ރައިޓު ރެޖީމެއް އައިމަ އިންޓަރލެކްޗުއަލް ޕްރޮޕަޓީ ރެޖީމެއް އައިމަ އޭގެ ފަސްޓު އިޔަރ ޕްރޮޓެކްޝަން އެ ރެޖީމަށް ދޭނީ. އެކަމަކު އެ ނެތް ހިނދެއްގައި ވެސް މީގެން ގުޑު ޕްރެކްޓިސް އެއްގެ އޭގެތެރެއިން އެކްނޮލޮޖުމެންޓަކާއި ސެކެންޑު އިޔަރ ޕްރޮޓެކްޝަނެއް އެ ހުށަހެޅެނީ. 

ރިޔާސަތުން ވާހަކަދެއްކެވުން:
އާދެ މިހާރު ކޮޕީ ރައިޓާ ބެހޭ ޤާނޫނެއްގެ ބިލު ވެސް ވަނީ މަޖިލީހުގެ ފްލޯއަށް ހުށަހެޅިފައި. އަޅުގަނޑަށް ހީވަނީ ތި ބޭފުޅުންގެ ކޮންސަރން އެބިލުން ހަމަޖެހިގެން ހިގައިދާނެހެން. ދެން އަޅުގަނޑު ފުރުޞަތު އަރުވާނަން ނިހާނަށް. ނިހާނު އެެއްޗެއް ވިދާޅުވީމަ ޑޮކްޓަރ މަޢުޞޫމަށް. ދެން އެ ހިސާބުން އިތުރު ބޭފުޅަކު އެދިވަޑައިގެންފައި ނެތިއްޔާ ޢިއްޒަތްތެރި ދެ މިނިސްޓަރުންނަށް އަޅުގަނޑު ދަންނަވާލާނަން ވަޑައިގަތަސް އެންމެ ރަނގަޅު ކަމަށް.

ވިލިމާފަންނު ދާއިރާގެ މެންބަރު އަޙްމަދު ނިހާން ޙުސައިންމަނިކު ވާހަކަދެއްކެވުން:

އާދެ ވަރަށް ބޮޑަށް ޝުކުރިއްޔާ. އަޅުގަނޑު ހަމަ ވަޒީރާއި ސްޓޭޓު މިނިސްޓަރަށް ޝުކުރު ދަންނަވަން. އަޅުގަނޑުމެން އަތުގައި މި ވާ ބްރޯޑުކާސްޓިން ބިލާ ބެހޭ ގޮތުން ދެންމެ ހަމަ ދެއްވި ބްރީފިން ނިންމުމަށްފަހު އަޅުގަނޑު ހިތަށް އެރީ ހަމަ  ސްޓޭޓު މިނިސްޓަރ ވިދާޅުވެދެއްވައިފި ގާތްގަނޑަކަށް މި އިންޑަސްޓްރީގެ %99 ގާތަށް މި ކަމުގައި މަޝްވަރާކުރެވިފައި ވާނޭ. ދެން އަޅުގަނޑުމެންނަށް ވެސް އިނގޭ މި ކަންތައްތަކަކީ ފަހަށް މިދިޔަ ކުރު މާޒީގައި ވަރަށް މުހިއްމު ސަމާލުކަމެއް ދޭންޖެހޭ ކަމެއް. އެއީ މިކަން އަޅުގަނޑުމެންގެ ހުރިހާ ކަމަކީ ވެސް އެހެން ހުރިކަންތައްތަކެއްކަން ޚާއްޞަކޮށް ޠައްޔިބަށް އެނވަޑައިގަންނަވާނެ މީޑިޔާގައި ޚާއްޞަކޮށް ޓެލެވިޜަން މޯލްޑިވްސްގެ ތެރޭގައި ބްރޯޑުކާސްޓު ކުރުމުގެ ކަންތަކުގައި ޒަމާން ދިޔަ ގޮތް. ދެން އަދި މި ހިސާބަށް މި ލިބުނު މިނިވަންކަން. ގާނޫނުއަސާސީއަކުން ސިޔާސީ ގޮތުން ލިބުނު މިނިވަންކަމެއް ޕްރެކްޓިސް ކުރަން މި އުޅެނީ ޤާނޫނުތަކެއް ނެތި ހެދިފައިވާ ފުރިހަމަ ގަވާއިދު، އިންސްޓިޓިއުނަލައިޒު ނުވެއޭ އުސޫލެއްގެ ގޮތުން ނުވެއޭ އަޅުގަނޑުމެންނަށް މި ދަނީ. މި ބިލުން އަޅުގަނޑަށް ފާހަގަކުރެވުނު އެއް ތަންކޮޅު ދެން ވިޔަފާރީގެ ހާލަތު ބްރޯޑުކާސްޓަކީ ވިޔަފާރިއަކަށް ދާ ކަމަކަށް ވާތީވެ. އޭގެ ބޭރުން ހައިލައިޓު ކުރެވުނު ވަކި ކަހަލަ މިސާލަކަށް މާއްދާ 29 ގައި ކަނޑައެޅިގެން މި ބަޔާން ކުރާ (ށ) ގައި ވަކި ސިޔާސީ ޕާޓީއެއް ކުރިއެރުވުން ހިންގޭ ކުންފުންޏަކަށް ނުވުން. މިއީ ލައިސަންސް ލިބޭ ފަރާތްތަކުގައި ހުންނަން ޖެހޭ ޝަރުޠުތަކުގެ ތެރޭގައި އިންނަ ޝަރުތެއް މި ޝަރުތަކީ. ހަމަ އަޅައިގަންނަންޖެހޭ ވަރަށް ސިޔާސީ ވާހަކަ މީގައި އެބަ އާދޭ. އަޅުގަނޑު ދަންނަވަން މިއުޅޭ އެއްޗަކީ މި ޕާޓީތަކުގެ ފޯރި, ރަnގަޅު ބިލެއްބާ ނުބައި ބިލެއް. އަޅުގަނޑު ވެސް މި ގެންގުޅެނީ ނުބައި ބިލެއް އެހެންވީމަ. 29 ގެ (ށ). އެންމެ ބޮޑަށް ދިލަ މި ޖެހެނީ ޚާއްޞަގޮތެއްގައި އަޅުގަނޑު މި ވާހަކަ ފާހަގަކޮށްލަން މިޖެހެނީ މީޑިޔާ ތަންކޮޅެއް ގާތުން މޮނިޓަރ ކޮށްއުޅޭ އަދި މަޖިލިސް މެންބަރަކަށް ވީމަ. ޚާއްޞަކޮށް ސިޔާސީ ޕާޓީއެއްގެ މީހަކަށް ވީމަ. އިވޭ އަޑުތަކާއި ދުވާލު ހަތަރުދަމު މި މީޑިޔާ ތެރެބޮލަށް ލައިގެން އުޅެންޖެހޭ މީހެއްގެ ހައިސިއްޔަތުން އަބަދު އަޑުއިވޭނެ. ކޮންމެ ސިޔާސީ ޕާޓީއަކަށް ނިސްބަތްނުވާ ނުވަތަ ކިޔާފއި މިސާލަކަށް ވީ.ޓީ.ވީ މިސާލަކަށް ނަގައިފިއްޔާމު. އަޅުގަނޑުމެންގެ ޢިއްޒަތްތެރި މުޤައްރިރާ ކޮންމެވެސް ގޮތަކަށް ގުޅުންހުރެގެން ވީ.ޓީ.ވީ އަށް ލައިސެންސް ނުލިބި ހިގައިދާނެ މިދާ ގޮތުން. އެ ބޭފުޅާ އަކީ ޖުމްހޫރީ ޕާޓީގެ ފައުންޑަރ. ނޫނިއްޔާ އެ ޕާޓީގެ އެންމެ އިސްފަރާތް. މި ދަންނަވަނީ މިކަހަލަ ކަންތައް ވެސް އަންނާނޭ އަޅުގަނޑުމެން ހަމަ މިސާލަކަށް މި ނެގީ އިނގޭތޯ. ދެން ދި.ޓީ.ވީ ނަގައިފިއްޔާ ޗަމްޕާ ކޮންމެވެސް ސިޔާސީ މީހަކާ ގުޅުން ހުންނާނެ. ހަމައެކަނި މީގެން ސަލާމަތްވާނީ ޓީ.ވީ.އެމް. އެހެންވީމާ، ޕަބްލިކް ބްރޯޑްކާސްޓަރުންގެ ތެރޭގައި އުޅޭ ޕްރައިވެޓު ޗެނަލްތަކާއި ރޭޑިއޯ ޗެނަލްތައް ކޮންމެވެސް މީހަކާ ނުގުޅި ސަން އިންވެސްޓުމެންޓުގެ ތެރޭގައި އުޅޭ ސަން އެފް.އެމަކީ ސަންޓްރެވަލް ޝިޔާމުގެ ތަނެއް. އެހެން މި ވަރަށް ބައްލަވައްޗޭ އަޅުގަނޑު މި ދެންނެވީ ތި ބޭފުޅުން ފައިނަލެއް ދެއްވުމުގެ ކުރިން އަޅުގަނޑުމެންނާ އަދި މި ބައްދަލުވުމަށް ކުއްލިއަކަށް ވަޑައިގެން އެއްޗެއް ހިއްސާކޮށްލާފައި ވަޑައިގަތަސް ހަމަ ކޮންސިޑަރ ކުރައްވައްޗޭ ވިސްނުމުގައި ބަހައްޓަވައްޗޭ އެއްވެސް އެރަރ އެއް އުޅޭ ކަމަށް ވަންޏާ، އެއްވެސް އެރަރ އެއް ފްރީ އެއް ނުކުރެވޭނެ އިންސާނުންނަކަށް. އެއީ ޔަޤީން ކަމެއް. ހަމަ ޢިއްޒަތްތެރި ވަޒީރާއި އަދި ސްޓޭޓު މިނިސްޓަރުވެސް ވިސްނާ ވަޑައިގަންނަވައްޗޭ މުޅި އެތީގެ ބްރޯޑާސްޕެކްޓްރަމުގެ ތެރެއިން މިކަން ނިމިގެންދާއިރުގައި އަޅުގަނޑުމެން އެއްޗަކަށް އެއްޗެއް ހަދާފައި ދޫކޮށްލި އެއްޗެއްގެ ގޮތުގައި މި ބްރޯޑުކާސްޓު ބިލު ނުބާއްވަން. މިއީ ހަމަ އެ ފާހަގަކުރެވުނު އެއް ޕޮއިންޓު. އަޅުގަނޑަށް ހަމަ އިނގޭ ސިޔާސީ މި ބައި މިއަށް އަންނާނެކަން. ދެން ހަމަ އެއާ ވިދިގެން އަދި ބައެއް އެބަހުރި އަޅުގަނޑަށް ފާހަގަކުރެވުނު ބައެއް ކަހަލަ މާއްދާތައް. މިސާލަކަށް 38 ވަނަ މާއްދާގެ (ހ) ގައި މީދަ އިޝްތިހާރުތައް އެހެން ކޮންޓެންޓާ ވަކިކުރުން. ކިހިނެއްތޯ މިކަން ކުރައްވާނެ ކަމަށް ޠައްޔިބަށް ހީފުޅުވަނީ. އިޝްތިހާރުތައް އެހެން ކޮންޓެންޓާ ވަކިކުރުން. މުޅި އިޝްތިހާރު ޗެނަލަކީތޯ އޭ ނުވަތަ އެހެން ކޮންޓެންޓް ހިމެނޭ އެއްޗެއް އިޝްތިހާރު ނާންނާނީތޯއޭ. އިޝްތިހާރު ގެނެސްދެމުން އިޝްތިހާރު ތިރީގައި ބަޔާންކޮށްފައިވާ އުސޫލުތަކާއި ކޯޑް އޮފް ޕްރެކްޓިސް އާ އެއްގޮތް ވާ ގޮތުގެ މަތިން އިޝްތިހާރު ގެނެސްދިނުމުގެ ޙައްޤު ބްރޯޑުކާސްޓަރުންނަށް ލިބިގެން. އެ ނޫން ގޮތެއް ވެއްޖިއްޔާ މިއާ ތައާރުޟު މި ވަނީ. ތަފާތުކުރުންތަކެއް، ހަނިވެގެން މި ދަނީ. އެހެންވީމާ، މިހެން ހުރި ކުދިކުދި ކަންތައްތައް އެބަހުރި. ދެން ވަރަށް ބޮޑަށް އެދެން ޠައްޔިބަކީ ޚާއްޞަކޮށް މި ފީލްޑުގެ ބޭފުޅަކަށްވާތީވެ މިއާ ގުޅުންހުރި ކޮންެޓެންޕްރަރީ ލޯސް އެހެން ޤައުމުތަކުގައި ބޭނުންކުރާ އެއްޗެހީގެ އިނގިރޭސި ތަރުޖަމާގެ ކޮޕީ އެއް ވިޔަސް މައްސަލަ އެއް ނެތް. އަޅުގަނޑު ހަމަ ގައިމު ވެސް ބޭނުން މި ކޮމިޓީގެ ފަރާތުން އަޅުގަނޑު ދިރާސާކޮށްލުމަށްޓަކައި އަޅުގަނޑު ބޭނުންވާ ވާހަކަ ދަންނަވާލަން. ވަރަށް ބޮޑަށް ޝުކުރިއްޔާ.

ކެލާ ދާއިރާގެ މެންބަރު ޢަބްދުﷲ މަޢުޞޫމް ވާހަކަދެއްކެވުން:

އާދެ، އަޅުގަނޑު ހަމަ އެ ކޮޕީ ރައިޓު އެތީގައި މީގައި އަޅުގަނޑުމެންނަށް އެއްވެސް ވަރަކަށް ހިމަނާލެވިދާނެތޯ އެއްވެސް ކަހަލަ ކޮންސިކުއެންސެއް އެކަހަލަ ކަމެއް ކުރެވޭނެތޯ އޭ ކޮޕީ ރައިޓު ލޯ އަންނަންދެން ވެސް. އެކަހަލަ ފުރުޞަތެއް ކިހިނެއްތޯ އޮންނަނީ. ދެންމެގައި ހަމަ ޠައްޔިބު އެ ފާހަގަކުރެއްވި ގޮތަށް ވަރަށް މުހިއްމު ދާއިރާ އެއް މީގެތެރޭގައި ޕްރޮޓެކްޓު ކުރުން. އެހެންވީމާ، އެ ކޮންމެވެސް ކޮންސިކުއެންސެއް ގެނެވިދާނެތޯ. 

ސްޓޭޓް މިނިސްޓްރީ އޮފް ޓުއަރިޒަމް އާރޓްސް އެންޑު ކަލްޗަރ ޠައްޔިބު ޝަހީމް ވާހަކަދެއްކެވުން:

ޝުކުރިއްޔާ އިނގޭތޯ ޢިއްޒަތްތެރި މެންބަރު ނިހާން. މި ޙަޤީޤަތުގައި އަޅުގަނޑުމެން މީގައި މި ދިވެހި ތަރުޖަމާގައި އެއްގޮތަކަށް ވެސް ނޯންނާނެ އަޅުގަނޑުމެންގެ ވިސްނުމަކަށް ނުވަތަ އަޅުގަނޑުމެންގެ ސަރުކާރުގެ ވިސްނުމަކަށް ލާފައި އޮތް އެއްވެސް އެއްޗެއް. ހަމަ ތެދަށް މި ދެންނެވީ. ތި ބޭފުޅުންނަށް އަޅުގަނޑު މިއަދު އިނގިރޭސި ކޮޕީ ދީފައި ދާނީ. ބައްލަވާލައްވައިފިއްޔާ، ވީހާވެސް ހުންނާނީ ފަސޭހަކުރުމުގެ ގޮތުން ކަމެއްކޮށްފައި އިނގޭތޯ. އެ ނިޔަތަކު ނޫން ކަންތައް ކުރީކީ. ދެން އެ ކަންކަން ކުރުމުގައި އެ ވިސްނާފައި އޮންނަ ގޮތް އަޅުގަނޑު ބުނެދެވޭތޯ ބަލާނަން. މިސާލަކަށް ވަކި ޕާޓީ އެއް ޕްރޮމޯޓު ކުރުމަށް ނޫންކަން މީގައި ވެސް އިނގިރޭސި ބައިގައި ވެސް އެބަ އޮވޭ ކޮންޑިޝަންސް އޮން ހޫމް އަ ރިސީވް އަ ލައިސެންސް ޓު އަ ޕޮލިޓިކަލް، ނޯ ބްރޯޑް ކާސްޓިންގ ލައިސަންސް ޝެލް ބީ އިޝޫޒް ދަ ޕޮލޮއިން ކޭސަސް. ދެން ބައިވަރު އެބަހުރި އިނގޭތޯ. އެ ގޮތުން ޓު އަ ޕޮލިޓިކަލް ޕާޓީ އޯރ ޓު ބޮޑީ ވިޗު އިޒް ސަބްސްޓޭންޝިލީ އޯންޑު އޯރ ކޮންޓްރޯލްޑު ބައި ސަމްވަން ވިތު އަ ސީނިއަރ ޕޯސްޓު އޮން ޕޮލިޓިކަލް ޕާޓީ. މާފުކުރައްވާތި އިނގޭތޯ ޤާސިމް. އެކަމަކު މި އޮތް ގޮތް. މި ދެން ވަކި އަދި ހަމަ އެއާ ގުޅުން ހުރި އެހެން މާއްދާ އެއް ވެސް އެބ ައޮވޭ. ސިޔާސީ ޕާޓީގެ ކަންތަކުގަ އެއް ނޫން. މެންބަރުން ޢައްޔަންކުރުމުގައި އަޅުގަނޑު ތި ބޭފުޅުންނަށް އޭތި ނޯޓިސް ކުރެވުނު ކަމެއް ނޭނގެ. މެންބަރުން ޢައްޔަންކުރުމުގައި ވެސް މިދިޔަ 5 އަހަރު ތެރޭގައި ސިޔާސީ ޕާޓީއެއްގައި ނުވަތަ އިސް މަޤާމެއްގައި. އެއީ ވެސް ހަމަ ގަސްތުގައި އެ ބޭފުޅުން ވިދާޅުވަނީ މި ކަހަލަ ކަމަކީ ވަރަށް މުހިއްމު ކަމެކޭ. ވަރަށް ރަގަޅަށް ކަންތައްތައް ކުރުމުގެ ގޮތުން މި ކޮމިޝަން އެކުލަވާލަންޏާ އެ ވިސްނުން ތި ބޭފުޅުންގެ ހުރިއްޔާ ކުރައްވާށޭ މި ގޮތަށް. އެހެންނޫނިއްޔަކާ ބޭނުމެއް ނެތް. ސިޔާސީ ކުލަ އެއް މީގައި ޖައްސަން ބޭނުން ކަމަށް ވަންޏާ. އޭގެ ބަދަލުގައި އެ 5 އަހަރުގައި ސިޔާސީ ކަންތައްތަކުގައި އެ ގޮތަށް ވާހަކަ އަކީ އިސްކޮށް ދެން އުޅުއްވާ މަޤާމެއްގައި އުޅުއްވާފައި މެންބަރުކަމަށް އައުމުން މީގައި އެބަ އެ ކުލަޖެހެއޭ. ދެން އަޅުގަނޑު ވެސް ޤަބޫލުކުރަން ރާއްޖޭގައި ފަހަރެއްގައި މަދުވެދާނެ. އެހެންނަމަވެސް އަޅުގަނޑަށް ހީވަނީ މީގައި އެބަހުރި އެކިއެކި ހަމައެކަނި ބްރޯޑުކާސްޓިން ދާއިރާއަކުން ނެއް ނޫން މެންބަރުން އަންނަންޖެހެނީ ކީ. މިސާލަކަށް ޓީޗަރުން ނުވަތަ ދީނީ ޢިލްމުވެރިން. އެހެންވީމާ، އަޅުގަނޑު މި ވަގުތު ދެކޭގޮތުގައި މީހުން މަދެއް ނޫން ރާއްޖޭގައި. މިވަރުގެ ކޮމިޝަނެއް އުފެއްދުމަށް. އެހެންވީމާ، އެ ވިސްނުމުގައި އެވެސް އަޅުގަނޑު ދިފާޢުކުރަމޭ. އެވެސް މީގައި ހަމަ އޮތް ގޮތަށޭ އޭގައި ވެސް އޮތީ. ދެން މި ސިޔާސީ ކުލަ. ވަކި ޕާޓީއަކަށް އެހެން ބޭރުގެ ޤައުމުތަކުގައި ވެސް އަޅުގަނޑު ކުރީ ދުވަހު އަޑުއެހިން އެހެން އޮވެޔޭ. އެކަމަކު އަޅުގަނޑު ހަމަ ނުދެކެން އިނގޭތޯ. ދެން ވާ އެއްޗަކީ ގަޑި ގަންނަނީ. ދެން އެކަހަލަ ގޮތަކަށް މި ގެންދެވެނީ. ދެން ފުޓްބޯޅަ ކަހަލަ އެއްޗެހި ތަފާތު. މިއީ ސިޔާސީ ކަންތައްތައް ވީމަ. އެހެންވީމާ، ޖަވާބަކީ އެއްވެސް ހާލެއްގައި އަޅުގަނޑުމެން ވަކި ގޮތަކަށް ވިސްނައިގެންނެއް ނޫނޭ އެ މާއްދާ އެ ގޮތަށް ހަދާފައި އެ އޮތީ އިނގޭތޯ. ދެން އިޝްތިހާރު ކަންތަކުގައި ދެއްތޯ. އިޝްތިހާރުގެ ޑިފަރެންޝިއޭޓު ކުރެވޭނެ ގޮތަކީ އޭގެ މާނައަކީ އިޝްތިހާރު ނުދެއްކޭނެއެކޭ ނޫން. އެއްކަލަ މިސާލަކަށް އެހެންނޫނީ ބަޔަކަށް އޮޅިދާނެ ކަހަލަ ގޮތެއް ވެދާނެ. ދެން މިސާލަކަށް ދަންނަވަންޏާ ކޯކު ކަހަލަ އެއްޗެއްގައި ޞިއްޙަތާ ބެހޭ ޕްރޮގްރާމެއްގައި ޙަޤީޤަތަކީ ކޯކު ހަމަ މިސާލެއް އިނގޭތޯ. ކޯކަކީ ގެއްލުން ހުރި އެއްޗެއް ކަމަށް އެބަ ބުނޭ ބައެއް މީހުން. ދަތަށާ އެކަމަކު ހަމަ ދަތުގެ ފައިދާ އާ، ދަތް ރަނގަޅަށް ގެންގުޅޭނެ ކަންތައްތަކާ ބެހޭ ގޮތުން ވާހަކަދައްކަމުން ދާ ޕްރޮގްރާމެއްގައި އޮޅުވާލާފައި މަޑުމަޑުން ކޯކު އިޝްތިހާރެއް ގެނައުން ކަހަލަ، އެކަހަލަ ކަންތައް އެހެން ނުގެނެސް ބްރޭކުކޮށްލާށޭ. ކޮންމެވެސް ގޮތަކުން ބައެއް ހިންދީ ޗެނަލްގައި އަޅުގަނޑަށް ހީވަނީ ފާޑެއްގެ އެއްޗެއް ދައްކާލާނެ. ކޮންމެވެސް ގޮތަކަށް ބްރޭކެއް އައިއްސައޭ އަންނަންވާނީ އިނގޭތޯ. އެއީ ދެން ކޮޕީ ރައިޓު ކަންތަކުގައި އަޅުގަނޑަށް ހަމަ ފެންނަނީ މި ގޮތުގައި ހިފެހެއްޓުން އިނގޭތޯ. އެހާ އުނދަގުލެއް ނުވާނެ. މިހާރު އެބަފެނޭ. މިސާލަކަށް މި ޕްރައިވެޓު ބްރޯޑުކާސްޓަރުން ވެސް އަދި ޓީ.ވީ.އެމް ތަންތަނުން ވެސް ވަރަށް އެބަ މަދުކުރޭ އެ އެއްޗިހި. އެހެންވީމާ، އަޅުގަނޑަށް ހީވަނީ އެއީކީ ނުވާވަރުގެ ކަމެއް ނޫންހެން އިނގޭތޯ. ދެން ފުދޭވަރަކަށް ޚަރަދުތަކެއް ދާނެ އެއްޗެހި ގަންނަންޏާ. އެހެންނަމަވެސް ބަޔަކު ކަމެއް ކުރަން ވާނީ އެ ކަމެއް އެ ޚަރަދުވެސް ކޮށްގެން ކުރެވޭނެ ކަމަށް ވަންޏާ ހަމަ އެކަނި ވަކި ފައިދާއަކަށްޓަކަ އެއް ނޫނޭ. ދެން ހަމަ މި ވަގުތު ވެސް އަޅުގަނޑަށް ހީވަނީ ހަމަ ކުރެވޭނެހެން. އެމް.އެން.ބީ.ސީގެ ހުރިހާ ޗެނަލްތަކެއް ވެސް އެގެންދަނީ އެ ގޮތަށް. އެބައި ހަމަ ރަންކުރެވޭ. ދެން އަނެއްކާ ޕްރައިވެޓު 2 ޗެނަލް ވެސް ހަމަ ވަރަށް ރަނގަޅު. ގާތްގަނޑަކަށް 80 ޕަސެންޓު އެބޭފުޅުން އަމިއްލަ އުފެއްދުން ގެންދަނީ. ނޫނީ ގަނެގެން. ޝުކުރިއްޔާ.

ކެލާ ދާއިރާގެ މެންބަރު ޢަބްދުﷲ މަޢުޞޫމް ވާހަކަދެއްކެވުން: 

އަޅުގަނޑު އަހާލަން ބޭނުންވަނީ މިކަން މިހާރު ކޮޕީ ރައިޓު އެއްޗެއް ދައްކައިފިއްޔާ އެ މީހުންނަށް ކޮންމެވެސް ކަހަލަ އަދަބެއް ލިބޭ ކަހަލަ އެއްޗެއް ހިމެނިދާނެތޯ މީގައި. އެ މާ ހާޝްކަމަކަށް ވެދާނެތޯއޭ އަދަބެއް ހިމަނާލުން.

މިނިސްޓަރ އޮފް ޓުއަރިޒަމް، އާރޓްސް އެންޑް ކަލްޗަރ ޑޮކްޓަރ އަޙްމަދު ޢަލީ ސަވާދު ވާހަކަދެއްކެވުން:

އަދަބެއް ނޫން އެކަމަކު އެ ކަމާ ގުޅޭ ގޮތުން ފިޔަވަޅެއް އެޅުމުގެ އިޚްތިޔާރު އެހެންނޫންތޯ. ފިޔަވަޅެއް އެޅުމުގެ އިޚްތިޔާރަކީ އެ ކޮމިޝަނުން އެކުލަވާލާ ގަވާއިދުތަކެއް ހުންނާނެ. މުޤައްރިރު ވެސް ފާހަގަކުރެއްވިހެން. އެ ގަވާއިދުތަކުގެ ތެރޭގައި މި ކޮމިޝަނުން ބަލަންޖެހޭ ކަންތައްތައް ތަންފީޛުކުރުމަށް ބޭނުންވާނެ ކަންތައްތައް ހިމެނިގެންދާނެ. އެހެންވީމާ، އަޅުގަނޑުމެންގެ ތަޞައްވުރަކީ މި ކޮމިޝަން އުފެދިގެން އައިމަ ކޮމިޝަނުން އެކަހަލަ ކަންތައްތައް ފާހަގަކުރައްވާފައި އެ ކަމަކާ ގުޅޭގޮތުން ތަންފީޛީ ގަވާއިދުތަކެއް އެކުލަވާ ލައްވާނެ. އެ ގޮތުން މި ކޮޕީ ރައިޓާ ގުޅޭ ކަންތައްތައް ތަންފީޛުކުރުމުގައި ވެސް ގަވާއިދެއް އެކުލަވާލައްވާނެ. ދެން މީގައި ޕޭރެންޓު ޤާނޫނެއް ނެތް. ސްޕެސިފިކަލީ ފޯ އިންޓަލެކްޗުއަލް ޕްރޮޕަޓީ އެކަން ކޮމިޝަނަށް ވެސް އެނގިވަޑައިގަންނަވާނެ އެކުލެވިގެންދާއިރު އެހެންނޫންތޯ. އެހެންވީމާ، އެސަމްޝަނަކީ އެ ކޮމިޝަނުން އެކަން ބައްލަވާނީ އެ ޕްރެޒެންޓު ސިޗުއޭޝަން އަށް ރިޢާޔަތް ކުރައްވާފައޭ. ދެން ކޮމިޝަނުން ހަދާ ގަވާއިދަކާ ޚިލާފަށް އެއްޗިހި އައިމަ، އެއާ ގުޅޭގޮތުން އެޅޭނެ ފިޔަވަޅެއް ކޮމިޝަނުގެ ގަވާއިދުތަކުގެ ތެރޭގައި ހިމެނިފައިވާނެ. ދެން މި ބިލުގައި ވެސް އެކަން ހިމެނިފައިވާނެ. އެހެންވީމާ، އަޅުގަނޑަށް ހީވަނީ އެ ހަމަ ސްމޫތު ފްލޯއެއްގައި ގެންދެވޭނެހެން. ދެން އަދި ހަމަ އަޅުގަނޑު އިތުރުކޮށްލަން ދަންނަވާނީ އިނގޭތޯ. ސިޔާސީ 29 ވަނަ މާއްދާގެ ފާހަގަކުރެއްވި ކަންތައް. އޭގެން ޙަޤީޤަތުގައި ދޭހަވަނީ އިނގޭތޯ ސީދާ  ސިޔާސީ ޕާޓީއަކުން ހިންގާ ކަމަކަށް ވެގެނެއްނުވާނޭ. އެއީ ޕަބްލިކަށް ބްރޯޑްކާސްޓު މި ކުރެވެނީ. އެހެންވީމާ، ބެލެންސް އެއް ގެނައުމަށްޓަކައި އެ އާރޓިކަލާ އެއްޗިހި އެ ކްލޯޒް އެ ހިމަނާފައި އިންނާނީ. އެހެންވީމާ، ގުޑް ޕްރެކްޓިސް އެއް ހެދުނީ ހުރިހާ ތަނެއްގައި ވެސް. 

ރިޔާސަތުން ވާހަކަދެއްކެވުން:

އާދެ، އެހެން ބޭފުޅަކު އެއްޗެއް ދަންނަވާލަން ނެތް ކަމަށް ވަންޏާ ކުރީގައި ވެސް ދަންނަވާލިހެން އަޅުގަނޑު ޢިއްޒަތްތެރި މިނިސްޓަރަށާއި އަދި ސްޓޭޓު މިނިސްޓަރަށް ދެން ވަޑައިގަތަސް އެންމެ ރަގަޅޭ ދަންނަވަންތޯ. ކޮމިޓީގެ ބޭފުޅުން އިތުރު ވިސްނުންފުޅެއް ނެތް ކަމަށް ވަންޏާ އަޅުގަނޑު ދެ ބޭފުޅުންނަށް ...

މިނިސްޓަރ އޮފް ޓުއަރިޒަމް، އާރޓްސް އެންޑު ކަލްޗަރ ޑޮކްޓަރ އަޙްމަދު އަލީ ސަވާދު ވާހަކަދެއްކެވުން:

އާރޓިކަލް 19 ގެ ޑްރާފްޓު ބިލު އަޅުގަނޑުމެން ކޮމިޓީ އަށް މަޢުލޫމާތައްޓަކައި ހުށަހަޅާލާނަން. 

ރިޔާސަތުން ވާހަކަދެއްކެވުން:

އާދެ، ޝުކުރިއްޔާ. ދެން އަޅުގަނޑުމެންނަށް ތި ދެއްވި އެއްބާރުލެއްވުމަށާއި އަދި ދެއްވި ކޮމެންޓުތަކަށް ވަރަށް ފުރުޓުފުލް އަދި ވަރަށް ބޭނުންތެރި ސުވާލުތަކެއް ގޮތުގައި ކޮމިޓީގެ ބޭފުޅުން ދެކެވަޑައިގަންނަވާނެ ކަމަށް އަޅުގަނޑު ހީކުރަން. ދެން އެ ބޭފުޅުން މަނިކުފާނު ދެއްކެވި ވާހަކަފުޅަށާއި އަދި ދެ ބޭފުޅުން ވެސް ދެއްކެވި ވާހަކަފުޅަށް ރިޢާޔަތް ކުރައްވާ ޤާނޫނަށް ނިންމާލުމުގައި އެ ބޭފުޅުންގެ ވިސްނުންފުޅު އެ ގޮތަށް ބަހައްޓަވައިގެން ގެންދަވާނެ ކަމަށް އަޅުގަނޑު ހީކުރަން. ދެން އަދިވެސް އެއްފަހަރު ވަޑައިގެން ދެއްވީތީ އަޅުގަނޑު ޝުކުރު ދަންނަވަމުން އަޅުގަނޑުމެން ނިންމާލާނީ. މާދަމާ އަޅުގަނޑުމެން އޮންނާނީ ޕްރައިވެޓު ބްރޯޑްކާސްޓަރުންނާ ބައްދަލު ކުރުން. ކުރީގައި ވެސް މި ކޮމިޓީން ނިންމާފައިވާ ގޮތަށް ކުރިޔަށް ގެންދިއުން. އެހެންވީމާ، އެ ބޭފުޅުންގެ ވާހަކަފުޅާ އެކީގައި އަޅުގަނޑުމެން މަސައްކަތް ކުރިޔަށް ގެންދާނީ. މާދަމާ އަޅުގަނޑުމެންގެ މަސައްކަތް ގެންދާނެ ގޮތް އަޅުގަނޑު ދަންނަވާލާނަން ފަހުން މި ބޭފުޅުން މި ތަނުން ނުކުމެ ވަޑައިގަތީމަ. ވަރަށް ބޮޑަށް ޝުކުރިއްޔާ. (ވަގުތުކޮޅަކަށްފަހު) އާދެ، އަޅުގަނޑަށް ހީވަނީ ވަރަށް އިންފޮމޭޓިވް ވަރަށް ބޭނުންތެރި މަޢުލޫމާތު ކޮޅެއްހެން ދެ ބޭފުޅުން ވެސް އެ ދެއްކެވީ. އެހެންވީމާ، ދެން އިތުރަށް އަޅުގަނޑުމެންނަށް މަސައްކަތައިގެން ކުރިޔަށް ގެންދެވޭނީ... (ވަގުތުކޮޅަކަށްފަހު) އާދެ، އެހެންވީމާ، އަޅުގަނޑުމެން އިތުރަކަށް އަޅުގަނޑަށް ހީވަނީ މިއަދު މަސައްކަތް ކުރިޔަކަށް ނުގެންދެވޭނެހެން. ދެން އިތުރަށް އަޅުގަނޑުމެންނަށް މަސައްކަތް ގެންދިއުމުގައި ޕްރައިވެޓު ސެކްޓަރުގެ ފަރާތުން ދެއްވާ މަޢުލޫމާތުތަކާ އެކީގައި އަޅުގަނޑުމެން ކުރިއަށް ފަށައިގަންނާނީ. އެހެންވީމާ، އާދެ، ޑޮކްޓަރ މަޢުޞޫމް.

ކެލާ ދާއިރާގެ މެންބަރު ޢަބްދުﷲ މަޢުޞޫމް ވާހަކަދެއްކެވުން: 

އަޅުގަނޑުމެން ވެއްޖެ ދެއްތޯ ފައިނޭންސް މިނިސްޓްރީ އަށް ސީޓީ އެއް ފޮނުވާފައި ޕްރޮވިޑެންޓު ފަންޑާ ބެހޭ ގޮތުން. އޭގެ ޖަވާބު އަދިވެސް ނުލިބޭތީ ކިހިނެއްތޯ ވަނީ.

ރިޔާސަތުން ވާހަކަދެއްކެވުން:

އެހެންވީމާ، ހަނދުމަފުޅު އެރުވުމުގެ ގޮތުން އަދި އެއްފަހަރު ގުޅާލަދެއްވަންވީ ނޫންތޯ. އާދެ، ނިހާން.

ވިލިމާފަންނު ދާއިރާގެ މެންބަރު އަޙްމަދު ނިހާން ޙުސައިންމަނިކު ވާހަކަދެއްކެވުން:

އަޅުގަނޑު ހަމަ އެވާހަކަ ދަންނަވާލާ ހިތް އޮތް. އެކަމަކު މިދިޔަ ހަފްތާގައި އެކަން ނިމިގެން އެ އަޅުގަނޑުމެންނަށް ލިބުނު އެ ސިޓީގައި ހިމެނޭ ކަންތައްތައް ސަރުކާރުން ހަމަޖައްސާ ދެއްވާ ޢާއްމުކޮށް އިޢުލާނުކޮށްފި. ނޫހުގައި ވެސް އެ ވާހަކަ ޖަހާ ލިބޭނެގޮތަކާއި ލިބޭނެ ތާރީޚަކާއި މުއްދަތު ވެސް ހަމަ މިހާރު އިޢުލާނުކޮށްފައި ވާތީ ދެން ޑޮކްޓަރ މަޢުޞޫމް އެ ވިދާޅުވީ ރަނގަޅު ވާހަކަ އެއް. އަޅުގަނޑުމެންނަށް އޭގެ ކޮޕީގެ ނަތީޖާ ލިބެންެޖެހޭނެ. އަޅުގަނޑު ހަމަ އަދި އޭގެއިތުރުން އެއްޗެއް އެބައިން. އަޅުގަނޑުމެންގެ މި އިޤުތިސާދީ ކޮމިޓީއަކީ ވިޔަފާރި އާއި ޤައުމުގައި ދެން ފައިސާ ފޮއްޗެއް ލިބެން ހުރިއްޔާ ހުރިހާ ކަންތައްތަކަކާ ބެހޭ ކޮމިޓީ. މި ކޮމިޓީގެ މި އިދާރީ މޭޒަށް ޢިއްޒަތްތެރި މުޤައްރިރު މެދުވެރިކޮށް ނަމަވެސް ކޮށްލަދެއްވާ ކަމެއްގެ ވާހަކަ. މި އެހާ އާދައިގެ ބާ ފައިލްގަޑެއް ކަމަކު ނުދާނެ. އެހެން ކޮމިޓީތަކުގައި ވެސް މި ހުންނަނީ ބޮކްސް ފައިލްގެ ކުދި ފައިލަށް ނިކަން ރީއްޗަށް ލާފައި މި އެއްޗިހި ބައިންޑުކޮށް ހަދާފައި، އެހެންވީމާ، އެވާހަކަ ދަންނަވާލީ.

ރިޔާސަތުން ވާހަކަދެއްކެވުން:

އާދެ، އަޅުގަނޑު ރައީސް އަށް ދަންނަވައިގެން ތިކަން އެރޭންޖުކުރާނަން. ދެން މި ބޭފުޅުން އިދާރީ މުވައްޒިފުންގެ މަދުކަން އަޅުގަނޑަށް ފާހަގަކުރެވޭ. އަޅުގަނޑަށް ޔަޤީން ދެން އެ ބޭފުޅުން އެ ގޮތަށް އެކަން ކޮށްދެއްވާނެކަން. އަޅުގަނޑަށް ވެސް މިހާރު މި ގަނޑުކަނޑާފޮތް ވެސް އަޅުގަނޑުމެން ނޯޓުކޮށްފައި ހުންނަ އެއްޗިހި ހަމަ މި ވަގުތު ހުރި ގޮތަށް ހަމަ ބައެއް ކޮމިޓީތަކުގައި ހުންނަހެން ފައިލްކުރެވިފައި ހުރިއްޔާ އަޅުގަނޑުމެންނަށް ވަރަށް ފަސޭހަވާނެ. އެއިންނަ އޯޑަރ ތަރުތީބުން އަޅުގަނޑުމެން ބަހައްޓާ ގޮތަށް ވެސް އެއްޗިހި ހުންނާނެ. އެހެންވީމާ، އެ ގޮތަށް ހައްދަވައިދެއްވުން އަޅުގަނޑު އެދެން ހުރިހާ ބޭފުޅުންގެ ވެސް. އިތުރު ވަގުތެއް ނަންގަވައިގެން ވެސް އެކަން ކޮށްލަދެއްވާށޭ ޝުކުރުވެރިވާނަމޭ. އާދެ. ދެން ޑޮކްޓަރ މަޢުޞޫމް.

ކެލާ ދާއިރާގެ މެންބަރު ޢަބްދުﷲ މަޢުޞޫމް ވާހަކަދެއްކެވުން:

އަޅުގަނޑުމެން މި ކޮމިޓީ އަށް އެޑްރެސްކޮށްފައި ސިވިލް ސަރވިސް އެސޯސިއޭޝަނުން އެ ސިޓީ އޮތީ. އެ ސިޓީ އަށް އަޅުގަނޑުމެން ކޮންމެވެސް ޖަވާބެއް ދޭންޖެހޭނެ. އަޅުގަނޑުމެން މިހާރު އެސޯސިއޭޝަނަށް އަޅުގަނޑުމެން ޖަވާބު ނުދިނީ ކަމަށް ވާނީ. އެހެންވީމާ، އަޅުގަނޑުމެންގެ މި ކޮމިޓީން ޖަވާބެއްދިނުން އަވަސްކުރަން ފެންނާތީ އެހެންވެ އެ ވާހަކަ ދަންނަވާލީ.

ރިޔާސަތުން ވާހަކަދެއްކެވުން:

އާދެ، އެހެންވީމާ، އަޅުގަނޑު މިހާރު އެހެން ބޭފުޅަކު އެއްޗެއް އާދެ، އިބްރާހީމް މުޙައްމަދު ޞާލިޙު.

ހިންނަވަރު ދާއިރާގެ މެންބަރު އިބްރާހީމް މުޙައްމަދު ޞާލިޙުވާހަކަދެއްކެވުން:

އަޅުގަނޑަށް ފެންނަނީ ދެން އެ ސިޓީ އަޅުގަނޑަށް އެނގިފައި އޮތް ގޮތުން ވެއްޖިއްޔާ 3 ހަފްތާ ވެއްޖެ ކަންނޭނގެ ދެއްތޯ ފޮނުވިތާ. ޖަވާބު ނުލިބޭ ކަމަށް ވަންޏާ އެ ބޭފުޅުން ހާޒިރުކުރަންވީ ނޫންތޯ. އަޅުގަނޑު ހުށަހަޅަން އެ ގޮތަށް އިނގޭތޯ. 

ރިޔާސަތުން ވާހަކަދެއްކެވުން:

އާދެ، އަޅުގަނޑަށް ފެންނަނީ އެ ބޭފުޅުންނަށް ދަންނަވާލަން. ސްޓޭޓު މިނިސްޓަރަށް ނުވަތަ އެހެން ބޭފުޅަކަށް ނަމަވެސް ދަންނަވާލައިގެން އެ ސިޓީގެ ޖަވާބު މި ކޮޅަށް ގެނެސް ދެއްވަން. ދެން ކޮންމެހެން އެ ވަރު ކަމަކަށް މި ތަނަށް ހާޒިރުކުރާނެ ކަމެއް ނެތް ކަށްނޭނގެ ދެއްތޯ. ދެން  ވަރަށް އަވަދިނެތި މިނިސްޓްރީ އޮފް ފިނޭންސްގެ ބޭފުޅުން އުޅުއްވަނީ. އެހެންވީމާ، އެ ބޭފުޅުން ހާޒިރުނުކުރިޔަކަސް އަޅުގަނޑުމެން ފޯނުކޮށްލައިގެން ސިޓީގެ ޖަވާބު ދެއްވުމަށް ދަންނަވާލެވިދާނެ. އެންމެ ބާރު ބޮޑު މިނިސްޓްރީ ކަށްނޭނގެ މިނިސްޓްރީ އޮފް ފިނޭންސަކީ. އެހެންވީމާ، އެ ގޮތަށް ހަދާލާނީ ދެއްތޯ. ދެން މައްސަލަ އެއް ނެތް ކަށްނޭނގެ. އެ ދެން އެ ގޮތަށް އެކަން ނުނިމިއްޖިއްޔާ އަޅުގަނޑު އެޕްރިޝިއޭޓު ކުރާނަން ތި ބޭފުޅުން ތި ހުށަހެޅުއްވި ގޮތަށް ކުރިއަށް ގެންދަން. އެހެންނަމަވެސް މިހާރު އަޅުގަނޑަށް ހީވަނީ އެކަން ހަމަޖެހިފައި އޮތް ކަމަށް އެއް ބޭފުޅަކު ވިދާޅުވެއްޖެ. ދެން އަޅުގަނޑުމެން މި ތަނަށް ކޮންމެހެން އިރުއިރުކޮޅުން މިނިސްޓަރުން ގެނައުމެއް ނޫން ކަންނޭނގެ މީގެ ބޭނުމަކީ...އާދެ، ސަލީމް. 
ފުނަދޫ ދާއިރާގެ މެންބަރު ޢަލީ ސަލީމު ވާހަކަދެއްކެވުން:

އަޅުގަނޑު ކުރީ ހަފުތާގައި ވެސް މިކަން ފާހަގަކުރިން އިނގޭތޯ. އެކަމަކު މިހާރު މިހެން ކިޔާފައި ދޫކޮށްލާވަރުގެ ކަމެއް ނޫން މިއީކީ އެއް. ވަރަށްގިނަ ރައްޔިތުންނާ ގުޅޭ ކަމެއްގައި ޖަވާބެއް ހޯދަން ރައްޔިތުންގެ މަޖިލީހުގެ ކޮމެޓީއަކަށް އައިސްފައި އޮތް ސިޓީއަކަށް 4 ހަފުތާ ވަންދެން ޖަވާބު ނުދެވި ފިނޭންސް މިނިސްޓްރީ އަށް ފޮނުވި ސިޓީއަށް ޖަވާބު ނުލިބޭ. މިއީ އަސްލުގައި ހަމަ ހުތުރުކަމެއް މިއީ. އެހެންވީމާ، އަނެއްކާ ފޯނުކޮށްލާ ދެން ސަލާންޖަހާ ކުޑަވައި އިނގިލި ބޮއި، ބޮޑުވައި އިނގިލި ބޮއި މިއީ މިއެއް ނޫން މި ޕްރޮފެޝަނަލް ގޮތަކީ. އެހެންވީމާ، މިކަން ހިނގަންވާނެ ރަނގަޅަށް. 

ރިޔާސަތުން ވާހަކަދެއްކެވުން:

އާދެ، މީ އެހެނެއް ނޫން އަޅުގަނޑު ވެސް މި ދެންނެވީ ވަކި. އަޅުގަނޑުމެން އެކަހަލަ ޓްރީޓުމަންޓެއް ނުދިނަސް ރަނގަޅުވެދާނެ ކަންނޭނގެ. އާދެ، އަޅުގަނޑު ބަލައިލާނަން. ދެން ތި ބޭފުޅުން ތި ވިދާޅުވި ގޮތަށް އިރާދަކުރެއްވިއްޔާ ތިކަން ހައްލު ކުރެވޭތޯ. އެކަމަކު މިނިސްޓަރު އެންމެ ޢިއްޒަތްތެރި މެންބަރަކު ވިދާޅުވެއްޖެ އެކަން ހިނގަމުން ދާ ވާހަކަ. އެހެންވީމާ، ކަމެއްގެ ބޭނުމަކީ ކޮންމެހެން ނަންވުމެއް ނޫން ހުރިހާ ފަހަރަކު. ކަން ވީމާ ވެސް އެކަން ނިމޭ ގޮތަށް އަޅުގަނޑުމެން ވިސްނުން ބަހައްޓަންޖެހޭނެ. އެހެންވީމާ، އެ ގޮތަށް އަޅުގަނޑު ހިތަށްއަރަނީ ކުރިއަށް ގެންދިޔުން ރަނގަޅުވާނެ. ދެން މެންބަރުން ދެން މި ދެންނެވިހެން އަޅުގަނޑު... އެހެންވީމާ، މާދަމާ އަޅުގަނޑުމެންގެ ބައްދަލުވުމެއް އޮންނާނީ 9:30 ގައި. އަޅުގަނޑުމެންގެ އެޖެންޑާގައި އޮންނާނީ ސިވިލް ސަރވިސް ކޮމިޝަނުން ކުރައްވާފައިވާ ސުވާލަށް ދެން މިއީ އަޅުގަނޑުމެން ސިވިލް ސަރވިސް ކޮމިޝަނުންނޭ މި ދެންނެވީ ސިވިލް ސަރވިސް އެސޯސިއޭޝަން، އެ ޕްރައިވެޓު މީޑިޔާގެ ބޭފުޅުނަށް ދަންނަވާފައި އެކަން ނިމުނީމަ ހަމަ މި ދެންނެވި ސިވިލް ސަރވިސްގެ އެސޯސިއޭޝަނުން ތި ފޮނުވާފައި އޮތް ސިޓީއަށް ޖަވާބެއް ދިނުމުގެ ކަންތައް އަޅުގަނޑަށް ޔަޤީން މިނިސްޓްރީ އޮފް ފިނޭންސުން މިއަދު އަޅުގަނޑުމެންނަށް ކޮންމެވެސް ޖަވާބެއް ދެއްވަފާނެހެން އަޅުގަނޑަށް ހީވަނީ. އެހެންވީމާ، އެއާއެކީގައި އަޅުގަނޑު މިއަދުގެ ބައްދަލުވުން ނިންމާލާނެ ވާހަކަ ދަންނަވަން. ވަޑައިގެންދެއްވީތީ ހުރިހާ ބޭފުޅުންނަށް ޝުކުރު ދަންނަވަން. މާދަމާވެސް ގަޑިއަށް ވަޑައިގެން ދެއްވުން އެދެން. މިއަދު އަޅުގަނޑު ތަންކޮޅެއް ލަސްވީތީ މަޢާފަށް އެދެން. ޝުކުރިއްޔާ. 

